
	“БНМА УЛСЫН ШИНЖЛЭХ УХААНЫ АКАДЕМИ, УЛСЫН ТӨВ МУЗЕЙН ТҮҮХИЙН ТАСАГ” Улаанбаатар хотноо 1961 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ӨГҮҮЛЭЛ

	 

	Энэ жижиг өгүүлэлд манай нам, хувьсгалт засаг төр байгуулагдан Монгол улсаа засан тогтоож, эрдэм соёлын шинэ үр тарьж, соёл түүхийн өв дээжээ цуглуулан эхэлж байх үед ажиллаж явсан манай ахмад ажилтан хүний үйл явдлуудын тухай гарна. 

	Мөн энэ хэргийн төлөө Монгол эх орныхоо энд тэнд явсан аяллууд, явдал замд тохиолдож байсан саад тотгор сонин учралууд, энэ хэрэгт эрдэм мэдлэг, хүч чадал, зориг авьяасаа өчүүхэн ч хайрлалгүй шавхан гаргаж, үр бүтээлтэй ажиллаж ирсэн хүний тухай баримтууд тус зохиолд гарна. Амьдралын урт удаан замыг туулан, асар их зүйлийг үзэж туршлагажсан өвгөд, настны сайн сайхан бүхнийг залуу шинэ үед үлдээн өгч байвал хэчнээн сайхан байх билээ. 

	Энэ зохиолд Улсын төв музейг анх эхлэн байгуулах үеэс ажиллаж, түүний захирал хүртэл албан тушаал хүлээж явсан. Дэндэвийн дуртгал яриаг бараг тэр чигээр нь оруулсан билээ. 

	Н. Дэндэв гуай бол олон төрлийн мэргэжилтэй хүн юм. Энэ хүн хуучин монгол бичгээр сайн бичээч байжээ. Дэндэв гуайн хуучин бичгээр алдаагүй маш цэвэрхэн бичсэн гар бичмэл, музей, үзмэрийн хаяг, хуулан бичсэн ном, гэрэлт хөшөөний бичиг зэрэг дурсгалт бичгүүд өдий төдий байна. 

	Музейд ажиллаж байхдаа эртний судлал, угсаатны зүйд холбогдох олон зүйлийг бичиж тэмдэглэж байжээ. Орос өвлөлтийн эрдэмтэд, мэргэжилтэн хүмүүстэй олон жил хамт ажилласан явдал түүний мэдлэгт маш их нөлөө болжээ. 

	Дэндэв гуай бол сайн анчин, амьтны чихмэл хийж чадах мэргэжлийг анх сурсан, зураач, чулуучин (шожоон), сайн сийлбэрчин, уран дархан, сайхан амттай хоол хийдэг тогооч хүн юм. 

	Энэ бүгд өөрийн эзэмшсэн мэргэжил чадвараа музейн ижил хэрэгт чин үнэн сэтгэлээс зориулж иржээ. Энэ хүний хийж бүтээсэн, музейд үлдээсэн олон талтай үзмэрүүд бол Дэндэв гуайн ухамсарт амьдралаа өөрийн эх орон, ард түмний хэрэгт зориулж байсан бодит гэрч баримт юм. Дэндэв гуай, Судар Бичгийн Хүрээлэн үүсэн хөгжихийн хамт, музейн ажилд оролцон, анхны музейг байгуулалцан, түүнийг өсгөн хөгжүүлэх ажил төрөлд тасралтгүй оролцжээ. 

	Дэндэв гуайг 1924 оны 2-р сарын 1-нд Голын музейн даргаар томилж ажиллуулжээ. 

	Дэндэв гуайн үнэнч шударга, хөдөлмөр зүтгэлийг үнэлэн удаа дараагаар үнэмлэх, хөхүүлэн сайшаах бичиг, үнэт эд материалаар шагнаж байжээ. Түүнд олгож байсан нэг үнэмлэх бичигт: «Дэндэв... хүн төлөв, зан номхон, бичиг үсэгт тодорхой, албан ажилд эндэгдэлгүй тул үнэмлэх бичиг шийтгэн олгов». Жамьян гэжээ. 

	Хуучин монгол бичгээр:

	Дэндэв гуай үнэхээр өөрийн оюун ухаан, чадал хүчээ хайрлахгүй шунаг махруу ажилладаг хүн юм. 

	1955 онд 64 настай байхдаа урьд хийж байгаад гүйцээгүй дутуу орхисон Данжуурын гэрэлт хөшөөний 64 үсгийг зориг гарган хийж дуусгасан явдал түүний бүтээлч, тэмцэлч чанарыг харуулж байлаа. Нүд нь муудаж, хуруу гар нь эвлэж өгөхгүй төсөө болж зэвсэг нь хүртэл мохсон байхад шантрахгүй ажиллаж, өвлийн жин хүйтэнд Туулын хайрам жаврыг сөрөн, Голын музейд очдог байлаа. 

	Дэндэв гуай он жил удтал улсдаа үр бүтээлтэй ажилласан тул түүнд өндөр настны тэтгэвэр улсаас олгон, музейд байн байн урьж ирүүлж, түүний гардан ажиллаж байсан үзмэрийн зүйлүүдээс асууж сураглах, танихгүй, мэдэхгүй болсон зүйлүүдийг лавлах, музейн түүхтэй холбогдох юм асуух, зөвлөгөө авах зэргээр үргэлж харилцаатай байдаг байв. 

	Дэндэв гуай ч мэдэх чадахаа хайр найргүй хэлж тусалдаг бөгөөд саяхан хүртэл музейд мэдээ цуглуулах, ховор сонин үзмэр олж өгөх, хайх ажилд идэвхтэй оролцож байлаа. 

	Дэндэв гуайн энэ дуртгал яриаг тэмдэглэж бичих ажилд 1954 оноос орсон бөгөөд бидний хүсэлт ёсоор Дэндэв гуай аль болохоор идэвхтэйг оролцож элдвийг ярьж тэмдэглүүлэн, дахин дахин бодож засаж залруулж байснаас гадна, асуусан сурагласан зүйлүүдийг үнэн зөв ярихыг төлөө их чармайж байв. Зарим нэг мартсан зүйлээ тийм хүн мэднэ, тийм ном бичигт тодорхой бий гэж зааж байлаа. 

	Олон хүнд хүрч уншигдах юм болбол буруу ташаа, гоомой зүйл орчихвол муухай гэж байн байн өгүүлж байв. Зарим нэг мартагдсан юм, баримт мөчид зүйлийг «за, үүнийг бичихээ больё» гэж шууд орхиулж байсан юм. 

	Дуртгалыг нь бичиж авч байхад өчүүхэн бага зүйл ташаарвал тэр даруйд нь залруулан засаж өгдөг байв. Дэндэв гуайн ярианд гарч байгаа зарим зүйлд нэмэлт болгон тодруулах зүйлийг хаалтад хийсэн, эсвэл зохих газар нь тайлбар хийсэн билээ. 

	Улсын төв музейг анх байгуулах үйл хэрэгт гарамгай зүтгэж түүнийг гардан байгуулсан хүмүүсийн нэг болох манай дотно хайрт өвгөн Дэндэв гуай 1960 оны 10-р сарын 17-ны өдөр удаан хугацаанд өвчилж байгаад Улаанбаатар хотод нас барав. 

	 

	Д. НАВААН

	 


Н. ДЭНДЭВ ГУАЙ ТОВЧ НАМТРАА ӨГҮҮЛСЭН НЬ

	 

	Их шавь, барга отгийн Найдангийн хоёрдугаар хүү болж төржээ. Би, багаасаа модоор юм урлан сийлэхдээ маш дуртай болж билээ. Ингэж дуртай болсон нь нэг шалтгаантай байсан юм. Миний багш Эрдэнэ лам туйлын уран хүн байсан. Тэгээд тэр, манай нутагт байдаг Халиугчны овоон дээр нэг жижиг модон байшинд таван хошуу мал, морь, үхэр, хонь, ямаа, тэмээ, бас бар, арслан, бүрээ бишгүүр зэргийг модоор сийлж тавьжээ. Чухам ямар учиртай байсныг мэдээгүй. Миний ах Пунцаг гэгч тэр модон сийлбэрүүдээс нэг морь, барыг нь шохоорхоод аваад иржээ. Гэтэл, түүний дараахан хүүхэд нь өвдөж, сандраасан юм. 

	Лам нарт очиж шоо төлөг, үзүүлэхэд тэр овоон дээрээс юм авчирснаас гайтав гэж хэлсэн гэдэг сэн. Тэгээд ч тэр морь, барыг уул овоо лус савдаг уурлаж хилэгнэсэн гэж дороо л буцаагаад тавьсан. 

	Би түүнийг авчраад байхад үзэж, их дурлан шохоорхож, буцааж тавихад их харамсаж байж билээ. Уул зүйлийг овоон дээр тавьснаас хойш түүнд хавьтаж ойртох хүн нэг ч үгүй болсон. 

	Харин би л хонио хариулангаа тэр овоон дээр очиж, нөгөө модон байшинтай таван хошуу мал, амьтан, юмны дүрсийг гарган нэгд нэгэнгүй хүслээ ханатал үзээд ийм гоё зүйлүүдийг сийлдэг больё-доо гэж санаашран бодох боллоо. Тэгээд нэг өдөр овоонд мөргөж гуйхаар шийдэж «намайг ийм гоё юм сийлдэг болгож аль» гэж овооны өмнө очоод сөгдөн хэллээ. 

	Тэгээд, над «за, үгүй» гэж хариу хэлж дуугарах юм юу ч үгүй хээрийн салхи л шуугьж байж билээ. 

	Ээж минь бурхны өмнө очоод сөгдөн: «бурхан минь тэгж хайрла, ингэж өршөө гэхэд хариу юу ч хэлдэггүй шүү дээ» гэж сэтгэлд орлоо. 

	Би, нэг муу хутга олж түүнээ ирлээд модны өөдсөөр нөгөө овоон дээр байдаг мал, амьтныг дуурайлган зордог болов. 

	Их л адил болж байх шиг санагдаж урам зориг улам ч орж байлаа. Тэгэхэд 7-8 настай байсан даа. Миний сийлсэн юмыг гэртхэн маань үзэж, Пунцагийн овоон дээрээс авчирсан морь, бараас санаа авч гэж байсан. Үнэндээ би хонио хариулах далимаар тэр овоон дээр өнждөг байсан юм. 

	Найдангийн жаал уран хүү гарах нь гэж айл саахалтынхан ярилцах болов. Ийм ухаалаг хүүхэд эрдэм ном ямар амархан сурах бол гэцгээж байлаа. 

	Миний хүү сэргэлэн их эрдэмтэй болно гээд аав маань намайг 9 настай байхад Их Хүрээ хотод дагуулан ирж, Амбасын яамны дэргэд Галдаагийн байранд суулган монгол бичиг заалгах болов. 

	Энэ бол Манжийн Бадруулалт төрийн 25-26 он байсан юм даг. (Бадруулалт төр нь 1875-1908 оны хооронд 34 жил суусан хааны оны цол тул Бадруулалт төрийн 25-26 он гэдэг нь 1899-1900 он байна). Ингээд хуучин монгол бичиг үзэж нэлээд сайн болж байлаа. «Найдангийн жаал уран хүү гарах нь..., ийм ухаалаг хүүхэд эрдэм ном ямар амархан сурах бол» гэж ярьж байсан нь үргэлж санаанд орж, номоо маш хичээн сурдаг байв. 

	Ер нь, хүүхдийг багаас нь юунд дур сонирхолтойг ажиглан тэр зүйлд нь дуртай болгон авьяасыг хөгжүүлэх нь туйлын сайн юм шүү. 

	Гэтэл, намайг сахил хүртүүлэн лам болгож, Ням оточ гэдэгт шавь оруулж өглөө. Би ч тэр ламынд гал тогоо барьж «хар бор хамаг ажлыг нь хийж, баахан янз бүрийн эмийн ургамал, өвс, үндэс, цэцэг, үр төмөр уурт нүдэж суух ажилтай боллоо. 

	Миний хамаг хүсэл эрмэлзэл монгол бичгээ үргэлжлүүлэн сурах явдал байсан тул, Галдан зайсан гэдэгт монгол бичгийн шавь орж, монгол, манж бичиг хослом үзэх болов. 

	Ийнхүү хоёр бичигт овоо зүгээр шүүлэг өглөө. Ингээд шавь ач ноёныд туслах бичээчээр ажиллаж эхлэв. Би ингэж эзэрхэг төрийн үед албанд анх орлоо. Бараг долоо, найман жил бичээч хийв. 

	1911 он болж, автономит Монгол тогтож, 8-р Богд Жавзандамба хаан ширээнд суухад, шашин төрд туслах Сайдын яам гэдэг байгуулагдаж, би тэнд жинхэнэ бичээч боллоо. Энэ үеэс эхлэн ийш тийш илгээн явуулах бичиг, захиа, Богд эзэнд айлтгах бичгийн эхийг хүртэл зохион бичиж байв. Ингээд дан бичээчийн ажлыг Манж, Автономитын үед даруй 16 жил хийсэн юм. 

	Бичээчийн ажил маань намайг ном, зохиол хэвлэх ажилд ойртуулан өгсөн юм. Ном хэвлэх машин гарч, анх монгол, төвөдөөр хэвлэн эхэлж байв. Би хэвлэх машин дээр ажиллах болж, Лайшийн хувилгааны зохиол гэдгийг хэвлэн гаргасан. Тэр зохиолыг муутуу цаасан дээр хэвлэсэн шиг санагдаж байна. Энэ номыг хэвлэв гэж, Богдоос над 20 мөнгөн төгрөг шагнасан байлаа. 

	Ажил хийсэн хүнийг Богдоос хүртэл шагнадаг байна шүү гэж мөн ч их баярлаж билээ. Автономитын үед ингэж ном хэвлэж эхэлсэн тэр үеэс манай хэвлэх үйлдвэрийн эх үүсвэр гарсан, дараа нь Орос консулын газраас ном хэвлэх машин нэмж авсан, ер нь тэгээд хэвлэх үйлдвэр өргөжиж эхэлсэн. 

	Намайг нэг өдөр дуудаж, Ёнзон хамбын шард бичээч болгов. Би, тэнд харин удаагүй, голдуу бичээчийн ажил хийж арав таван мөнгө олж, амиа тэжээсээр явсан. 

	1921 он болж, Манай ардын хувьсгалт засаг тогтож, Хиагтаас их жанжин Сүхбаатар, Чойбалсан хоёр олон партизан цэрэг, орос цэргийн хамт Их Хүрээнд ирсэн. Энэ үеэс эхлэн бичиг үсэгтэй хүнийг албан ажилд авах болсон. Би ч нэг газар бичгийн ажилд орох гэж эрж байсан юм. 

	Гэтэл, нэг өдөр намайг засгийн газраас дуудаж: Судар Бичгийн Хүрээлэн байгуулах гэж байна. Тэнд чамайг ажиллуулна гэсэн. Би маш их баярлаж, бичиг ном сурсны минь хэрэг бүтлээ гэж хөөрсөн. Тэгээд, Жамьян гүнгийн хашаанд гүйсээр иртэл, тэнд хэдэн эрдэмтэн өвөгчүүл цуглаад байв. Тэд намайг урьд нь цөм сайн таних тул: За, сайн, Дэндэв сайн, Дэндэв чи хүрээд ирэв үү? Чамайг наашаа ир гэв үү? гэж байсан. Ингээд л би Судар Бичгийн Хүрээлэнд ажиллаж эхэлсэн юм. 

	Миний амьдралд шинэ үе эхэлж, ардын засгийнхаа үед шилжин ажилласан тэр өдрийг хэзээ ч мартдаггүй юм. Тэгээд би Судар Бичгийн Хүрээлэнд янз бүрийн ажил хийсэн. Мөн энэ үеэс ч музейн тухай асуудал гарч, эхлэлтийн ажил явагдаж байлаа. Судар Бичгийн Хүрээлэн, музейн тухай гарчиг болоход дэлгэрүүлэн өгүүлнэ. Аажмаар би музей байгуулах ажлын чиглэлээр голлох болсон. 

	Ардын хувьсгалын жилүүдэд музейг өргөтгөх, шинэ сонин үзмэр олох, хийх, ийш тийшээ явах, музейдээ үзмэр хийх, сэлбэн засах, янз бүрийн амьтан агнах, амьтны чихмэл дүрс хийх зэргээр өөрийн чадлаа гололгүй, хийдгийг нь хийлцэж, олж цуглуулдгийг нь цуглуулж явлаа. 

	Ер нь миний ажил төрөл, хувьсгалаас хойш бараг бүхэл бүтэндээ музейн ажилтай салшгүй холбоотой болсон юм. Сүүлдээ биеийн эрүүл мэндээс шалтгаалан музейн ажлаас чөлөө гуйж гарсан. Хойшид миний өгүүлэх зүйлс цөм нэг талаараа миний амьдралын хэсэг, нөгөө талаар музейн яаж эхэлсэнтэй холбоотой болно. 

	Одоо, Дэндэв гуай нь өтөлж доройтож л байна. Би, 1891 онд төрсөн хүн. 1960 онд 69 хүрлээ. Олон жилийн өмнөх явдлууд залуу халуун насандаа гал цогтой яаснаа бодож, бүх үзэж харсан, туулсан замаа санахад зарим нь огт таг мартагдсан, зарим нь бүдэг бадаг муу сүүмэлзэн, нүдэнд бөртгөнөх шиг болно. Зарим нь ч бүр тод ухаан санаанд ил үзэгдэнэ. 

	Урьдын юм бүхэн цөм өөрчлөгдөн хувирсан байна. Осолгүй л уул, ус хэвээрээ байгаа шиг. Гэвч, усгүй газар устай болсон, хоосон зэлүүд тал нутагт тосгон суурин, төмөр зам, өтгөн өндөр тариалан халиуран ургасан, юу ч байгаагүй хоосон газар уул хад шиг байшин барилга сүндэрлэн боссон байна. 

	Энэ үед юм бүхэн өөр болж, хөгжил баясгалантай, юм бүхэн хуучинтай зүйрлэшгүй өөр, өндөр хөгжилтэй, өчигдөр байгаагүй юм өнөөдөр бий болж, өнөөдөр байгаагүй юм маргааш босож, газар сайгүй ажил хөдөлмөр өрнөн байгааг нүдээр үзэж, шинэ Монгол улсынхаа хөгжилд бахархан баярлахдаа санаанд хоногшин үлдсэн зүйлүүдээ ярьж өгсөн юм. 

	Энэ миний ярьсан дотор буруу буюу ташаарсан зүйл байвал тунгаан үлдээж, авмаар, сонирхмоор юм буй аваас манай хүндэт олон уншигчдад, оюутан, сургуулийн олон сурагчид энгийн ардууд ашиглан хэрэглэх биз ээ. 

	Өвгөн ах нь гэгээн энэрэлт нам, засгийнхаа энхрийлэл хайраар ивээгдэн, өндөр настны тэтгэвэр авч, үр ач хүүхдийнхээ сайн сайхныг үзэж, эрх чөлөөт эх орондоо энх тунх жаргаж байгаадаа магнай тэнийн баярлаж суудаг юм. 

	Хүний хүү хэнд ч гэсэн төрүүлсэн эх шиг үнэтэй, хүндтэй сайхан юм байхгүй, түүн шиг төрсөн газар нутгаа монгол хүн эх нутаг, эх орон гэж нэрлэсэн нь учиртай юм. 

	Элбэрэлт эхийн ангир шар уураг шиг ариун ундармал, баялаг сайхан, энхийн алтан өлгийдөө шинэ амьдрал, нийгэм журам байгуулж байгаа манай монголчууд эрдэм билэг төгс, эрэмгий чадалт, Зөвлөлтийн ард түмэн тэргүүтэй ардчилсан бүх оронтой ах дүүгийн мөнхийн найрамдалтай тул бид ямагт дүүрэн баяртай аж төрөх боллоо. Үрийн үр. ач, зээ нар минь, мянган жилийн цаадах хүний ертөнцийн гайхамшигт шинэ хөгжлийг уралдан очиж үзэцгээ гэж өвгөн Дэндэв гуай өөрийн намтрыг товч хэлж өгөөд дуртгал яриагаа цааш дурсан ярьж өгснийг дор сийрүүлэв. 

	 


ИХ ХҮРЭЭ ХОТ

	 

	Намайг анх аавтайгаа хотод ирэхэд «Их Хүрээ хот» гэж нэрлэж байсан. Даанч бага насандаа хотод ирж, хотын байдал ямар байсныг бага зэрэг мэдэх тул энд «Их Хүрээ хот» гэж гарчиглан сэтгэлд орсноо тэмдэглэмээр санагдлаа. 

	БНМА Улсын нийслэл Улаанбаатарыг Өргөө «Урга-өргөө гэдэг нэр томьёо сунжран буруу болжээ. » Да буюу Их Хүрээ хот, Богдын хүрээ, Нийслэл хүрээ, Улаанбаатар хот, Нийслэл Улаанбаатар гэж олон янзаар нэршин иржээ. 

	Анх Өргөө хэдийд байгуулагдсан юм бол сайн мэдэхгүй, юу ч болсон түшээт хан Гомбодоржийн хүү, Халхын Өндөр гэгээн Занабазарын хаан ширээнд суухад Өргөөг үүсгэн байгуулсан гэж дуулсан. Тэгээд ч Богдын өргөө гэдэг нэрээр манай энэ нийслэл Улаанбаатарын анхны түүх эхэлсэн байх гэж санана. 

	“Өргөөг анх өндөр гэгээн Занабазарыг 5 настай байхад буюу 1639 онд байгуулж эхлэв” гэж Л. Дүгэрсүрэнгийн бичиж 1956 онд хэвлүүлсэн «Улаанбаатар хотын түүхээс» гэдэг номд Өргөөний гарал үүслийг үнэн зөв бичсэн гэж үзэж байна. Иймд, манай нийслэл Улаанбаатар хотын эх үүсвэр Өргөө гэдэг нэртэй 320 гаруй жилийн өмнө бий болсон байна. 

	17-р зууны тэргүүн хагаст бий болсон Өргөөг 1639-1706 онд Хааны өргөө, 1706-1911 онд Богдын хүрээ, Их Хүрээ хот (Даа Хүрээ), 1911-1924 онд Нийслэл хүрээ, 1924 оноос одоо хүртэл Улаанбаатар гэж нэрлэж байна. 

	Их Хүрээ хот, намайг анх хөдөөгөөс ирэхэд зах нь харагдахгүй их хот, хүн амьтан шоргоолж шиг бужигналдсан хачин газар шиг байж билээ. 

	Гэтэл, тэр үеийн Их Хүрээ хот үнэндээ тийм ч их байж чадаагүй, гол нь сүм дуган, лам нарын хашаа байсан юм. Тэр үед хэд хэдэн хороо, бас ч тэр үеийн Их Хэрээ хотыг хэдэн хэсэг болгон хувааж үзэж болмоор байлаа. Тэр цагтаа бүдүүн тойм зохион байгуулалттай байжээ. Нэлээд сүүлд Амбан ханы хороо гэж байсан. Энэ барагцаалбал Багш нарын дээд сургуулиас хойших газрыг эзэлж байсан байх, Цээ Вангийн хороо, Эрүүлийг хамгаалахын улаан хашаа орно. (Одоо ч зарим нь үлдээд байна). 5-р хорооны орчим буюу Сүхбаатарын хорооны дэвсгэр нутаг юм. 5-р хорооны урд эрэг дор Дүнжингаравын сүм гэж жаахан сүм байлаа. Баруун хороо буюу Дархан Вангийн хороо, Дайчин вангийн хороо байв. Дайчин вангийн хороонд 1-р 10 жилийн хавь газар орно. 

	Баруун урагшаа Түшээт ханы хороо, баруун хойшоогоо Буриадын хороо, баруун тийш Дарьгангын хороо байсан юм. Одоо олон барилга байшин баригдаад газрын баримжаа алдагдаад байх юм. Гандангийн дэнжийн зүүн хөмсөг дор баруун дамнуургачин гэж байв. 

	Хятадын аль гудамжинд нь байна вэ? Нэг ногоон байшин байсан, түүнийг Оросын өндөр ногоон гэдэг сэн. Ер нь энэ үед Их Хүрээнд хоёр давхар байшин тоотойхон байсан даа. Оросын консулын тэнд 2 давхар улаан байшин байсан, түүнийг гороодын (Гроог ноёны) улаан гэдэг сэн. Тэр улаан байшин, хотын нэртэй өндөр том байшингуудын нэг байж билээ. 1905 онд баригдсан 2 давхар, улаан тоосгон байшин консулын дэнжид байсан бөгөөд 1912 онд Богдын хүрээг зурагч Жүгдэр зурахдаа энэ байшинг их тодорхой зурсан бий. Сүүлд энэ байшинд цэргийн эмнэлэг оржээ. Жүгдэр зураач, Богдын хүрээг зурахын тулд, Хүрээний ойрын өндөр уулууд дээр гарч, энд тэндээс харж байж зурсан юм гэнэ билээ. Жүгдэр зураачийн анх зурсан эх гар зураг улсын төв музейд байна. Үүнээс хуулж томруулсан зураг Улаанбаатарын түүхийн музейд байна билээ. 

	Энэ хуулбар зургийг үндэсний хээ угалзны их чадвартан уран зураач, Чойбалсангийн шагналт Маньбазар зурсан юм. Уул эх зурагтай нь тун адилхан болж билээ. Одоо Да Хүрээнийхээ тухай ярианд оръё. 

	Зүүн сэлбийн хоёр талд шорон байлаа. Да Хүрээ, (Их Хүрээ) 30 аймаг, 8 дацантай байсан. Тэр гучин аймагт 1. Шүтээнийх, 2. Дондовлин, 3. Жадар, 4. Дүйнхор, 5. Тойсомлин, 6. Цэцэн тойных, 7. Андуу нар, 8. Дашдандарлин, 9. Махмаяа, 10. Жасынх, 11. Номчийнх, 12. Сангай, 13. Зоогой, 14. Дугар, 15. Чойхорлин, 16. Хамбынх, 17. Бизьяа, 18. Ноёных, 19. Дархан эмчийнх, 20. Эрхэм тойных, 21. Вангай, 22. Хувилгааных, 23. Барга, 24. Намдэллин, 25. Бандид, 26. Сүнгийнх, 27. Лам нар, 28. Номоны хааных, 29. Өрлүүд, 30. Эх дагинын аймаг болно. Эдгээр аймгийн дотроос хамгийн эртнийх нь Андуу нар, Жасынх, Ноёных, Бандид Шүтээнийх болно. Эх дагинын аймаг хамгийн сүүлийн аймаг юм. 

	Зоогой аймгийн нэрт бурханч Гэндэндамба аграмба гэж байсан. Түүний шавь Жүгдэр зураач юм. Бас, Вангийн аймгийн Минжүүр аграмба гэж сайн бурханч байв. Ер нь маш сайхан зурдаг зураачид Лувсандорж, сүүлд Лувсандагва гэж байсан. Сүнгийн аймгийн Жунай гэж их уран хүн байсан. Тэр, Сүнгийн аймгийн лоилинг хийсэн. Тэр маш уран болсон байв. 

	Дээрх аймгууд нь тус тусдаа түүхтэй, зарим нь үлгэр мэт яриатай юм. Жишээ нь, Дархан эмчийн аймаг бол нэг алдартай эмч байснаас тэгж нэрлэсэн гэдэг. Тэр эмчийн манхагтай эм нь Дархан эмчийн аймгийн гэр дуганы тооно дээр байдаг байсан гэдэг яриа бий юм. 

	Найман дацанд: Эмч нарын дацан, Жүд, Зурхай, Ламрим, Бадамъёго, Дашчоймбил, Гунгаачойлин, Ядга-Чойлин орно. 

	Эдгээр Дацангийн ихэнх нь Гандан дээр байсан. Жишээ нь энд: Өндөр Жанрайсэгийн сүмийн зүүн урд Ламрим, Бадамъёго, Дашчоймбил Гүнгаачойлин байсан. 

	Гандангийн эргэн тойрон суварга, олон модон хүрд байсан. Баруун хойно нь Жаран хашрын суварга, зүүн хойно нь Бурхан багшийн 8 суварга гэдэг байлаа. Өндөр Жанрайсэгийн сүмд 80 чий мэгжид Жанрайсэг, буман Аюуш байв. Өндөр сүмийн голын дөрвөн багана залгаагүй бөгөөд Хараагийн Ноён уулнаас авчирсан юм гэж ярилцдаг сан. 

	Буман Аюушийн талаар гэвэл, хагасыг Польшийн Варшав хотод явуулан цутгуулсан гэдэг. Тэгээд тийм Аюуш бурхан бүхнийг Варшавын Аюуш гэдэг юм. Үнэндээ тэн хагасыг Хятадад хийлгэн ирүүлсэн юм. Өчнөөн төчнөөн зардал мөнгө гаргаж хийлгэсэн тэр буман Аюуш Богдын нүдэнд өчүүхэн ч тус болоогүй. Харин Богдын нүд улам муудсаар байсан байх.       

	Өндөр Жанрайсэгийг ч мөн Богдын нүд муудлаа гэж бариулсан юм. Мигжид Жанрайсэг нэг гартаа нүдтэй толь, нөгөөдөө рашаан барьсан маш өндөр бурхан байсан. 

	Гандангаас гадна Их Хүрээ хотод Богдын шар орд, Голын ногоон сүм (одоогийн Богд хааны музей) мөн хайст лавран, Дээд цагаан сүм, Маймаа хотод байсан Даш сандлин дацан, Гэсэрийн сүм, Зайсан толгойн баруун хормойд Нар хажидын сүм, хойшоогоо Дамбадаржаа (Логий, Шурай) Энэ нь Жагараар Жанрайсэг гэсэн утгатай. Дашчоймбил, Шаддублин зэрэг жижиг хийд байв. 

	1905 онд Богдын дүү Лувсанхайдавт зориулан Чойжин сүмийг байгуулж, манж эзнээс «өршөөлийг хөгжүүлсэн сүм» гэж нэр өгчээ. Уул сүмийг барихад ардуудаас их мөнгө гаргуулсан юм. 

	Гандан дээр Шанзав ноёны байр, номон хааны байр хашаа байв. Одоогийн 4-р дэлгүүрийн баруун талд Пионерын ордны зүүн урд Шанзавын яам байсан юм. Хужир буланд цэргийн хуаран байсан. Тэнд, манай жанжин Сүхбаатар цэрэгт байсан юм. 

	Маймаа хот (Амгаланбаатар), энд худалдааны иргэд голдуу суудаг ойр орчмын газрыг ногооны газар болгосон. Шавар шалбаагтай, муруй тахир гудамжтай ийм нэг жижиг суурин газар байсан. 

	Их Хүрээ хотод амь хашаа, ноёд, хутагт, хувилгаад, хар, шар том феодалуудын хувийн хашаа байшин, хятад худалдааны иргэдийн навтгар шавар байшингууд, худалдааны мухлаг их байсан. Мөн гуанз, хоол, цайны газар, хоршоо, дэлгүүр, ший янгууны газар байлаа. 

	Хувьсгалын өмнөх Их Хүрээ, зохион байгуулалт муутай муруй тахир гудамжтай, засмал зам, талбай, цэцэрлэг, таримал мод ховорхон, энд тэндээ маш их хогтой. Золбин нохой тун элбэг байж билээ. 

	Их Хүрээний зах дээр долоон жорын хүмүүс цугларсан газар байсан. Зах дээр очиход энд тэнд ядуу хүмүүс, гуйлгачин сууж «Буянтан минь юм хайрла» гэцгээн суудаг сан. Бас, хүзүүнээсээ хадаг самбай, бурхан зүүсэн шар шур хийсэн төмөр дулдуй барьсан хүмүүс явж байдаг сан. Энэ бүгд цөм феодалын нийгмийн үеийн хоцрогдмол Монгол орны Их Хүрээний нүүр царай байж дээ. 

	Гүн шөнийн дүлд улигнан хуцсан нохой олонтой, гэрэл гэгээ муутай нүхэн хонгил гудамжтай, өвдөг түрийгээр татмаар шал шалбааг газартай хуучин Монголын Их Хүрээ гэгээн ачит хувьсгалт засгийн жилүүдэд юутай сайхан хөгжиж, үлгэрт гардаг жаргалын орон шиг болж байна. Хөдөлмөрт хязгааргүй дуртай, авьяас билэг төгөлдөр монгол хүн хувьсгалын жилүүдэд хэчнээн их уул хад шиг байшин барилга босгон, эзгүй хээрийг тариалангийн талбай болгон, элсэн цөлд ус гарган, уурхай нээн нүүрс олж, уул хад эвдэн хүдэр гаргаж байна. 

	Эх орны уудам дэлгэр нутагт газар сайгүй оргилон буцалж байгаа өрнүүн хөгжлийн амжилт бүхнийг өвгөн ах нь яаж цөмийг эвлүүлэн энд багтаах вэ. 

	 


ЭРИЙН НААДАМ, ТӨРИЙН ТОГЛООМ

	 

	Манай монголчууд эрт цагаас гурван зүйлийн эрийн наадам, төрийн тоглоомтой билээ. Үүнд морь уралдах, сур харвах, бөх барилдах орно. Үүнийг «эрийн гурван наадам» гэж нэрлэсээр ирсэн юм. 

	Яагаад эрийн гурван наадам гэж нэрлэсэн билээ? Монголчууд эртнээс хүчтэй эр, хурдан морь, мэргэн сум гэж эрхэмлэн иржээ. Морь нь ч уралдаад түрүүлдэг, өөрөө ч барилдаад шалгардаг, харваад мэргэн онодог. Ийм эр хүнийг сайн эр гэж нэрлэсээр ирсэн билээ. 

	Энэ уламжлалаар зоригжин хүмүүжсэн Монголын зоригт морин цэргүүд эх орноо дайсны довтолгооноос олон удаа аварч, эрх чөлөөт, тусгаар тогтносон төрөө хамгаалсан түүхтэй. 

	Хурдан хүлгээ унасан, мэргэн цагаан сумт нум саадгаа агссан хүчит эрийн дүр ард түмний дунд дэлгэрэн тарж, эрийн наадам, төрийн тоглоом гэдэг өргөн дэлгэр утга хадгалж биеийн тамир спортын энэ гурван хэлбэрийг дээр үеэс нийт ард түмний баяр наадам болгон тэмдэглэх болжээ. 

	Энэ гурван наадмыг эрчүүдийн хүч чадал шалгах, эр морины хурд шалгаруулах зорилгоор хийж ирлээ. Энэ нь эх орноо хамгаалахад бэлэн болохоо сорьж байгаа утга агуулгатай болж байжээ. 

	 Одоо бол энх тайван цаг болж, гадаадаас эх оронд минь өнгөлзөн халдах илтийн дайсангүй эргэн тойрон манай ах дүүгийн найрамдалт Зөвлөлт Холбоот Улс, Хятад ард улс хүрээлсэн үед манай наадам энх цагийн хөдөлмөр дээрээ их амжилт гаргах, эх орноо түргэн хөгжүүлэх, шинэ амьдрал нийгэм журмыг байгуулах хэрэгт зориг бадрангуй ажиллах, амьдралын тод илрэл болох боллоо. 

	Уулын их урд, усны их хойно гэж монголчууд ярилцдаг шиг морины сайн зүүнтээ, бөхийн сайн баруунтаа гэж хэлэлцэнэ. Энэ бараг ч үнэндээ. Цэцэн ханы унага хурдан даа гэж Монголын аль ч өнцөг буланд ярилцана. 

	Хуучин Цэцэн хан аймагт одоогийн Хэнтий, Чойбалсан, Сүхбаатар, Дорноговийн хагас орж байжээ. Ялангуяа, Хэнтий Сүхбаатар аймаг их хурдан морьтой юм. Улсын их наадамд Хэнтий, Сүхбаатараас морь уяж ирдэг байхад Хэнтий, Сүхбаатар аймгийн Галшар, Мөнх-хаан, Уул-баян, Дархан-хаан зэрэг сумын морьд түрүүлж байсан баримт олон бий юм. 

	Бөхийн шилдэг, Монгол орны баруун хэсэгт байжээ. Булган аймгаас алдарт Намхай аварга, түүний ах Лувсанжамбаа Луу гүний Вандан зэрэг өдий төдий нэрт бөхчүүд төржээ. Мөн Архангай сайн бөхтэй. Архангайн Төмөрбат, Содов, Лувсанжамц зэрэг хүмүүс сайн барилдаж байв. Одоо ч гэсэн сайн бөхчүүд баруун зүгт байна. Даяар дурсах далай даян, дархан аварга Түвдэндорж угийн Булганы хүн, Архангайн Чимид-Очир, залуу бөх улсын заан Чойжилсүрэн, мөн Мижиддорж, Хөвсгөлийн Дамдин аварга, Бадамсэрээжид зэрэг нэрт бөхчүүд байна. 

	Харин дээр үед зүүн зүгт алдарт бөхчүүд байжээ. Цэцэн ханы Өсөхбаяр, Гонгоржав, Гэлэгсэнгээ, Дугар аварга Буянтогтох, Даш-Эрэнчин, Жунай гэх мэт даян аваргаас эхлээд нэрт бөхчүүл байжээ. 

	Бөхийн түүх маш их тул одоо цагийн залуу бөхчүүдэд тусламж болох, гарын авлага хийх, эрдэм шинжилгээний ажилд тус хүргэх ном, зохиол хэрэгтэй байна. 

	Би, даншигт 7 настай хурдан морь унаж байсан. Хурдны морь унахдаа гарамгай сайн морио түрүүлүүлж чаддаг туршлагатай хүүхдүүд олон. Намайг хүй Мандалд хурдан морь унаж очиход Галсандоо гэдэг хурдан морь унахдаа сайн гэж алдаршсан хүүхэд байлаа. Бас морь нэртэй сайн уядаг Дэчин Зүрмид хөлөгч гэж байсан. Тэр хүний уясан морь төрүүлэх буюу маш дээгүүр ирдэг байжээ. Тэр хүн 70 гаруй насны өвгөн байж билээ. 

	Хурдан морь унах хүүхдийг ч шавхраан сойдог байсан. Шар будаа чанаж өгнө. Өглөө эрт босгоно. Орой унтуулна. Морь баалгаж, шээлгэнэ. Морины уяаг маш цэвэрхэн байлгана. Уяан дээр морины баас нэг ч байлгаж үл болно. 

	Уяж байгаа морио нэмнээд, хөлсийг нь цагаан хөөс болтол давхиулна. Хөлсийг явган хөтлөн явж хатаана. 30 хоног морио уяж, хүүхдээ хоол ундаар тохируулан сойж бэлтгэнэ. Уралдахын өмнө тар сунгалт, үсрэг гэж хол, ойроос морио давиулж туршина. Их үсрэг уралдах газрын дундаас уралдаж үзнэ. 

	Урьд, хурдан морины хүүхэд янз бүрийн өнгөтэй цамц, өмд, шовгор туухуувч өмсдөг байлаа. Энэ нь холоос морио хүүхдийнхээ цамцаар танихад амархан байв. Энд, тэндхийн нутаг хошууны хурдан морины хүүхэд өнгө өнгийн цамцтай байсан юм. Шар даавуу цамц өвөртөө пүүзтэй, туухуувч нь гуя дээрээ пүүзтэй байв. 

	Ийм цамц, өмд музейд нэлээдийг авч хадгалсан бий. Бас, цамцны ар өвөрт сүрэг тамга хийсэн ч бий. Хурдан морины хүүхдийн эмээл модон тавагтай байсан юм. Бургасан ташуур хавтгай суртай байна. Эмээлийн олом жирэм маш сайн. Шар гөлөмтэй, шар эрээн модтой байна. 

	Уралдах гэж явж байгаад, эргэх овоо ойртоход бүх хүүхдийн морины олом жирмийг шалгаж үзнэ. Морь тавигч гэж олон хүн явна. Тэд шалган үзэж, морио шээлгэн, мордоно. Эргэх овоон дээр очиж, зэрэгцэн зогсоно. Дохио өгмөгц морь хөдөлнө. Харанхуй манан шороо газар, тэнгэрийг бүрхэж, юу ч мэдэгдэхээ болино. Салхины дээд талыг барьж л гарвал сайн байдаг даа. 

	Хашир морь, хашир хүүхэд, эхлээд л хол тасран гардаг. Арын морьд хол явбал аяархан хүчээ нөөж яваад, гүйцэн ирэхэд зугтан холдоно. Ингэж явж түрүүлдэг хүүхэд байсан. Ер нь эхлээд хамаагүй гуядаж, мориныхоо хүчийг барах муу. Бас ч хэтэрхий хол хоцорвол түрүүчийнхээ морьдыг гүйцэхээ болино. Дунд зэргийг барьж яваад байдаг хүчээ барианы газрын дундаас өнгөрөөд гаргавал сайн юм. 

	Урьд шавийн хөх Дондогийн Түмний эх гэж дал цагаан, хээр алаг морь халхад алдаршсан юм. 7 хошуу даншигт 7 түрүүлж, 20 гаруй насалсан гэдэг. Тэр морины зоо нь туулайн хэлбэртэй, хөл, чих нь урт нимгэн хамар том сарвагар, нүд хурц, жижиг бүлтгэр морь байсан. 

	Сүүлд жасын Дэндэвийн Пунцагдорж дээр байгаад үхсэн. Толгойг авч хадгалсан гэж дуулсан, дараа нь Пунцагдоржийн өвөлжөөнд булсан юм гэнэ гэдэг сэн. Ер нь монголчууд сайн бөхийн зодог шуудаг, сайн морины толгойг эрхэмлэн үзэж хадгалдаг заншилтай. 

	Сур харвахтай холбогдуулан хэлэхэд нум, сумны түүх, хүн төрөлхтний бүхэл бүтэн үетэй холбоотой юм. Чулуудаж, шидэхээс гаралтай энэ оньсон зэвсэг анх үүсээд эртний хүнд асар их алхам хийсэн. Эртний хүний оюун сэтгэхүй, харвагч сум шигээ түргэн урагш ахисан. Чулуун зэвсгээс хүрэл, төмөр зэвсэг хийх хүртэл ахуй амьдралд нөлөөлсөн юм. 

	Амьдралын гарцаагүй шаардлагаас үүсэн гарсан энэ зэвсэг эртний хүний хоол, тэжээл, амьдралын хэрэгцээг олоход тусалдаг байсан бол аажмаар дайсагнагч араатан амьтнаас хамгаалдаг болж, улмаар дайн байлдааны зэвсэг болон хувирчээ. Бас нум сум олон төрлийн аюулт галт зэвсгүүдийг хийх сэдэв болж өгсөн юм. 

	Хүнийг алах, шархдуулахад зориулагдсан олон янз хэлбэрийн хурц, ир үзүүртэй зэвүүд цөм ангит нийгмийн түүхийн музейнүүдийн үзмэрт л байх болжээ. 

	Олон зуун жилд дайн тулалдааны зэвсэг байсан сумын хурц үзүүр, ирт зэвийг мултлан авч, оронд нь ясан болцуу суулган, сур өрөн харваж мэргэнээ шалгах болсон ёс дайн байлдаанаас энх тайванд шилжиж, дайныхаа зэвсгийг хураасны бэлэг тэмдэг гэж үзэх ёстой.       

	Нум, сумаар байлдаж байсан үе аль дэвийн галавт өнгөрөөд тэр ч байтугай боловсролт хүн төрөлхтний соёл, түүхийг баллаж, хүнийг үй олноор устгаж болох хамгийн аюулт атом, ус төрөгчийн дайныг ертөнц дээр үүрд гаргуулахгүйн төлөө даян дэлхийн бүх шударга хүн төрөлхтөн нуршгүй бат бөх хэрэм болон зогсож байна. Энэ энх тайвны аварга бөх хэрмийг ямар ч атом, ус төрөгчийн бөмбөг задлан дэлбэлэхээ өнгөрчээ. 

	Энэ бат сайхан хэрмийн дотор, хувь заяатай Монголын ард түмэн эрийн гурван наадмаа хийж, эх орноо нийгэм журмын замаар цэцэглүүлэн хөгжүүлж байна. 

	 


МИНИЙ ХАМГИЙН ДУРТАЙ ТОГЛООМ

	 

	Миний хамгийн дуртай тоглоом шагай харвах билээ. Манай монголчууд олон төрлийн тоглоомоор тоглож ирсэн, ялангуяа шагайгаар маш олон янз тоглодог. Хонины шагайг ер хаядаггүй. Шагайт чөмөг идсэн хүн шагайг мултлан авч, сайхан цэвэрлээд хүүхэдтэй айлд бол хүүхдэд нь өгдөг. Хүүхэдгүй айл бол хоймор нь тавьдаг юм. Мал аж ахуйг олон жил эрхэлсээр ирсэн монголчууд малын шагайг эрхэмд үздэг. Хүүхдүүд шагай цуглуулан олон болгож янз бүрээр тоглосоор ирсэн юм. 

	Монгол үндэстний шагайн олон төрлийн тоглоомд хонины шагай, зээрийн шагай голдуу ордог. Зээрийн шагай цэвэрхэн, зээрийн шагайгаар ихэвчлэн шагай нясална. 

	Шагайг морь, хонь, ямаа, тэмээ гэж түүний тал талаар нь нэрлэнэ. Малын шагай морь болдог талдаа хоёр нэртэй. Үүнд: морь, гүү гэнэ. Шагайн морь болдог талын дотогш эргэсэн сэртэн баруун гар тийш эргэсэн байвал морь, зүүн гар тийш эргэсэн бол гүү гэнэ. Морины эсрэг талыг тэмээ, шагайн овгор бөөртэй талыг хонь түүний эсрэг хонхор талыг ямаа, шагай ямар нэг булангаар буувал үхэр гэнэ. Үхэр буух нь ховорхон юм. Шагайн олон төрлийн тоглоомд морь хамгийн нэгдүгээр суурь эзлэн хамгийн үнэтэй нь болдог. 

	Монголчууд таван хошуу малын дотроос адууг машид хүндэтгэн үздэг. Эр сайн хүлэг морины тухай өдий төдий үлгэр домог, дуу, шүлэг, магтаал, зүйр үг байдаг. 

	Шагайн тоглоомд морьтой холбоотой тоглоом олон ч байдаг. Жишээ нь морь уралдах, морьцох, хомпрой хаях, дөрвөн бэрх, арван гурав, шагай няслах зэрэг тоглоомд морь оролцоно. 

	Шагайн тоглоомын ихэнх нь таван хошуу малаа өсгөж олон болгох, үржүүлэх утга агуулгатай юм. Шагайн маш олон төрлөөс нэлээдийг мэднэ. Тэр тоглоом бүхэн өмнөө тавьсан зорилготой, тоглодог журамтай байдаг. 

	Монголчууд зөвхөн дан шагай биш олон төрлийн тоглоомоор тоглосоор ирсэн. Тэр тоглоомуудын зарим нь ч одоо байна. Зарим нь огт тоглохоо больжээ. Энэ тоглоомуудын тухай бичиж гаргавал шинэ өсвөрийн хүүхэд, багачуудад маань хэрэг болно доо. 

	Ер нь ямар нэг тоглоом хүний оюун ухааныг сэргээх, сэргэлэн цовоо болгох, анхааралтай, авхаалж самбаатай болгох зорилго хадгална. 

	Шатар их ухаантай болгох сайхан тоглоом. Би янз бүрийн тоглоомоор тоглож явсан. Урьд бага ажиллаж, их тоглож цагаа дэмий үрж байсан юм. Тиймээс ч ардын цэцэн үг бий. “Тоглоом тоотой, толгой мөлжүүртэй” гэсэн энэ үг их учиртай. Тоглоомоо хэтрүүлж болохгүй. Тоотойхон тоглоод ажлаа хийх ёстой гэсэн утга юм. Энэ нь замбараагүй тоглохыг хориглосон үг билээ. Tолгой мөлжүүртэй гэдэг, хонь, ямааны толгойг бүү хая гээ биз. Мөлжүүртэй толгой, шийрээр хоол хийдэг гуанз гарсан явдал маш зүйтэй юм. 

	За, одоо хамгийн дуртай шагай харвах тоглоомоо ярья. Урьд, шагай тавиад харваж байснаас ийнхүү нэртэй болжээ. Одоо, хасаа тавьж харвадаг, хасаа гэдэг нь хас - хасах гэснээс гарсан хэрэг. 

	Шагай харвах гэдэг тоглоом хоёроос хэд ч хамаагүй хүн оролцож болно. Энэ тоглоом хүнд эв найрамдал, найрсаг сайхан харьцаа, хамт олон, нийтийн хүмүүжил олгох, нямбай, зай хэмжээг тохируулж чаддаг болгоно. Тоглоомын хэрэглэл нь шагайн мод, аравч, хоёр талын 20-иос доошгүй, хашлага, сум байна. 

	Хашлагыг зандан, ум хар, зэрэг сайн чанарын модоор хийж, гоёор чимж урладаг юм. Сумыг бугын эвэр, зааны соёогоор голдуу хийнэ. Сум нь дугуй, тэвхи, годил гэх мэт нэртэй. Дугуй сум харвуул их шаарддаг. Зузаан нь янз бүр байна. Тэвхи гэдэг нь няслах талдаа зузаан, нөгөө тал нь нимгэн дөрвөлжин сум байна. Годил нь няслах тал нь бүдүүн, үзүүр тал нь нарийвтархан гонзгойвтор урт бөөрөнхий сум юм. 

	Шагай харвадаг гол хуруу бол дунд, долоовор, ядам, хуруу зарим хүн чигчий хуруугаар ч харвадаг. Хоёр талцан, тал талаас ижил тоотой хасаа шагайн модны ар ирмэг дээр өрж, аль аль талаас 2 хүн суулган харвана. Эхэлж харвахад баруун талаас эхэлнэ. 2 дахь өрөг харвахад зүүн гар талаас эхэлнэ. Нэг дэс дараатай 4 сум тавина. Бүгд нэг суудалд 4 хүн 16 сум тавьдаг юм. Хоёр талын 2-2 хүн суудлаа салаавчлан суудаг журамтай. 

	Тоглоомын зорилго бол өөрийн талын хасааг онож, хасуулан дуусгаад, нөгөө талынхаас онож авах ёстой юм. Сууж харвах хүмүүс, хасаа өрсөн шагайн модноос нас гүйцсэн дунд зэрэг нуруутай хүний 9 тохой, мухар сөөм зайтай байна. Зарим газар шагай харвахыг 9 тохой харвах гэнэ. Энэ нь 9 тохой зайтай газар шагай харвах гэсэн утгатай юм. 

	Харваж оноход “Уухай” гэж хэлнэ. Маш сайхан уухайлдаг хүн байдаг. Өөрөө харвадаггүй мөртөө сайхан уухайлдаг хүн бий. 

	Сайн харвадаг хүн өндөр дуугаар сайхан уухайлахад улам ширүүсэн онодог. Шинэ тутам харваж байгаа хүн сүрдээд сумаа ч хүргэхгүй болох явдал байна. Жижиг юмыг боловч мэргэн харвадаг хүн олон. Чүдэнзний мод тавихад онодог хүн олон байдаг. 

	Нэг тал нь хасаагаа шимж дуусгаад нөгөө талын ганц хасаа үлдэхэд сур буруулах гэж шагайн модны хаана ч хамаагүй тавьдаг журам бий. Хаана ч тавьсан оноод хождог юм. (Сур буруулахад 1-гээс хэдэн ч хасаа болно). Энэ нь хожих гэж байгаа талд оногдуулахгүй, өөрийнхөө талд онуулан өөрийн сурыг бушуу дуусгах гэсэн хэрэг юм. Хасааг (сур) гэж зарим газар нэрлэнэ. 

	Би, „Их Хүрээ” хотод лам байхдаа шагай их харвадаг байсан тэр үед лам нарыг хуралд хурахгүй сахилгагүйтэж байна гэж шагай харвахыг хорьдог байлаа. Бид, олон залуу хүүхэд нийлэн ойр хавийн хонхорт хулгайгаар тоглодог сон. Бүр хэд хоногоор шагай харвах гээд алга болдог сон. 

	Бид, Далан давхрын ард Сандаллүндэвт очиж шагай харваж байв. Тэнд, 50 баг цугларам, бараг 300 шахам лам нар харваж байтал, гурван дацан гэсгүй, хэдэн дуганчтай гэнэт хүрээд ирлээ. Ирсэн гурван гэсгүйн нэг нь „Та нар чинь үхсэн бугийн ясан дээр орилолдоод, яасан дэггүй лам нар вэ? Бүгдийг чинь барьж шоронд хийнэ” гэлээ. Бидний дундаас үхсэнийг нь та яаж мэдээ вэ? гэж дуугарч байлаа. Тэнд, бид 6 хүний нэг баг байсан. Үүнд Зоогой аймгийн Догсом, Жадарын аймгийн Жамц, Дугарын аймгийн Ламжав, Бизьяагийн аймгийн Хайдав, Сандаг, бид зургаа морьтой байсан тул мордоод зугтлаа. Гэтэл, биднийг Шанзавын яаманд хэлж, хэдэн тахар давхиулан бариулаад шавийн шоронд хийв. Гэтэл бид, банз засаж, мод хийгээд, шорон дотор шагай харваж байж бүр чангалуулав. Сар хоригдон, 81 лан торгуулаад 20 банздуулан гарахад бас цогчинд очиж торлогдуулав. Тэгээд зогсоогүй, хүрээ 30 аймгаар хэсүүлэн, ламын данснаас хасагдав. 

	Ингэж, хамгийн дуртай тоглоомоосоо болж, уруу захтай дээлээ тайлж, хүрээ хийдийн нөлөөнөөс мултрам гарч билээ. 

	Тэгээд, хөдөөгийн шагайн багт тоглож эхлэв. Бид, Өндөр гэгээний хийдийн наадах Цайдамын хонхор, Нарийн Хөгцөтэйн тэнд очиж шагай харваж байв. Ингэж явахдаа бүр майхантай хоол, ундтай явдаг сан. Хэдэн сар шороо тоосонд дарагдан, шагай харваад тарахдаа ирэх жил мөн энд ирж тоглоно гэж хэлэлцээд явцгаадаг байж билээ. Тэгж тарахад, чихэнд уухайн дуу шингэсэн. Ядарч зүдэрсэн байдаг сан. Ингэж ажлаа алдан хий дэмий хэтэрхий удаан ашиггүй шагай харвадаг байсан юм даа. Үүнийг одоо бодоход ажил хөдөлмөр хүн бүхний зайлшгүй гүйцэтгэх үүрэг болж чадаагүй байсны гэрч юм. 

	Одоо ажил хөдөлмөр манай амьдралын хамаг гол зүйл болсон тул тоглоом бол хөдөлмөрийн дараа чөлөө цагаар буюу амралтын үед боловсон зөв амарч, оюун ухааны буюу биеийн хүчний хөдөлмөрийн ядралыг арилгах шилдэг арга болж байна. 

	Урьд нийгмийн амьдралд хортой янз бүрийн бооцтой тоглоомууд, хүний биеийн эрүүл мэндэд хор хүргэж болох тоглоомууд байсан нь манай орчин үеийн ахуй амьдралаас таягдан хаягдсан байна. 

	Монголчуудын эртнээс тоглосоор ирсэн янз бүрийн тоглоомын хэрэгсэл манай музейд байх ёстой. 

	Музейг анх байгуулж байхад монгол үндэстний олон төрлийн тоглоомыг музейд цуглуулах санал гарч байсан. Ер нь ямар нэг тоглоом бол угсаатны зүйн судлалд маш чухал сонин зүйл тул Монголын хорол тоглоомыг нэлээд олныг урлан хийлгэсэн юм. Тэдгээрийн ихэнх нь одоо музейд байна. Хойшид ялангуяа манай ахуй амьдралаас мартагдан алга болж байгаа тоглоомуудыг дэлгэрэнгүй бичиж хадгалах, уул тоглоомуудыг олж авах нь чухал байна. 

	Харин, манай музей сүүлийн үед шагайн мод, хасаа, алаг мэлхий тоглоход зориулсан нэг хүүдий шагай, шоо зэргийг олж авсан явдал зүйтэй. 

	Энэ мэтчилэн бүх тоглоомыг цуглуулах, тоглоомуудын тухай ном, хэвлэлд бичиж олон түмний хүртээл болгох хэрэгтэй гэж санаж байна. 

	 


СУДАР БИЧГИЙН ХҮРЭЭЛЭН

	 

	 Нэг өдөр намайг засгийн газраас дуудаж “Судар Бичгийн Хүрээлэн байгуулах гэж байна. Тэнд намайг ажиллуулна” гэлээ. Тэгээд, Жамьян гүний хашаанд гүйж очиход Цэвээн Жамсранов, Жамьян гүн (Жамьян бичээч), Бат-Очир шадар бичээч (Цэцэн ханы) Дашням гүн (энэ цэцэн ханы хурц Ван Түүдэнгийн хошууны хүн) зэрэг хүмүүс байв. Тэд тус тусдаа намхан хашлага ханз шиг вандан дээр сууж байв. 

	Ингээд, эртний хуучин судар, ном цуглуулах, орчуулах ажилд орсон. Судар номоор, эхэлсэн болохоор Судар Бичгийн Хүрээлэн гэж нэрлэжээ. 

	Энэ бол 1921 оны намар байх даа. Энэхэн үеэс музейн тухай асуудал гарлаа. Бид хуучин, түүх судар, тууж цуглуулан, Ши мэргэн ноёны шийтгэсэн хэсгийн эх тогтоол, Жидаа Хуушааны намтар, Тансан ламын тууж зэргийг хуулан бичиж, хавтаслан засаж, зарим нь орчуулж эхлэв. Тансан ламын туужийг хятад хэлнээс Балдан шимбүү орчуулсан. Бид түүнийг хуулан бичив. Сангаас хугастай (хугас: хөлийн хагас мах) сангийн боовтой ажиллаж байсан юм. 

	Хуучин номд дөрвөн хэлийн тайлбар толь, ардыг тэтгэх рашаан тусал зэрэг байв. Иймэрхүү янзаар Судар Бичгийн Хүрээлэн эхэлсэн юм даа. Энэ үеэс ч эрдэм шинжилгээний ажил хийх болж, газрын зураг гаргах ажилд орсон. 

	Ингэж анх эх үүсвэрээ тавьж байсан Судар Бичгийн Хүрээлэн маань одоо өдий төдий чадал, эрдэмтэй, мэргэжилтэй олон эрдэмтэн профессор, докторуудтай Шинжлэх Ухаан, Дээд Боловсролын Хүрээлэн болж, монгол улсын эрдэм шинжилгээ, соёл боловсролыг хөгжүүлэх хэрэгт асар их үүрэг гүйцэтгэх боллоо. Удахгүй Монгол Улсын Шинжлэх Ухааны Академи бий болно. 

	 


МУЗЕЙ ИНГЭЖ ЭХЛЭВ

	 

	1922 оны намар юм сан, музей байгуулах асуудал гарч ирлээ. Монгол орны түүх, байгалийн байдлыг тусган үзүүлсэн музейн эх үүсвэр тавигдаж, анхны үзмэрийн дээжүүд цугларлаа. Үүнд: Горхины болор (Одоо горхинд болор малтах уурхай ажиллаж байна. ) Налайхын чулуун нүүрс, Дарьгангын сөнөсөн галт уулын хүрмэн чулуу зэрэг хэдхэн ширхэг дээж бий боллоо. Мөн янз бүрийн өвс ургамал, ганц хоёр шувууны чихмэл оллоо. Эдгээр үзмэр нь Судар Бичгийн Хүрээлэнгийн нэр дээр Жамьян гүний хашаанд цугларав. 

	Ингээд 1923 оны намар одоогийн Хотын Намын Хорооны зүүнтээ байсан жижиг байшинд (энд, одоо Улаанбаатар зочид буудлын 7 давхар үзэсгэлэнт сайхан барилга сүндэрлэн босоод байна. ) Судар Бичгийн Хүрээлэнгийн шийдвэрээр музейг албан ёсоор нээж, Жамьян гүн дарга нь боллоо. Энэ, үеэс музей бий болж үзмэр цугларсаар байв. 1925 он болоход музейн үзмэр улам нэмэгдэн тэрхүү байшиндаа нээгдэн ажиллаж байв. Энэ үед 4 аймгийн бичиг хэргийг эмхлэн, түүхийн холбогдолтой номуудыг ялган авч эхэлсэн. Ингээд номын сангийн үүсвэр гарлаа. Өдий төдий албан бичгүүд уул овоо шиг цугларан, архив эхэллээ. Ер нь Судар бичгийн Хүрээлэн, Музей, Номын Сан, Архив энэ дөрөв яг зэрэг үүсэж хөгжсөн юм. 

	Би ч музейн ажлын чиглэлээр ажиллан эхлэв. Одоо орон нутаг судлах музейтэй болно. Энд, манай Монголын түүх, байгалийн байдал, хөдөө аж ахуйг үзүүлсэн үзмэрүүд байх ёстой. Энэ ажилд намайг голлож ажиллах хэрэгтэй гэсэн. Би хөдөө явах дуртай тул уул ажлыг баяртай хүлээн авч ажилдаа орлоо. 

	1924 онд Богд Жавзандамба таалал төгслөө. Богдын юмыг хураах комисс гарлаа. Үүнд: Хаянхярваа, Чойбалсан, Хүрээлэнгийн талаас намайг гаргав. 

	Богдын ногоон сүмд байсан янз бүрийн амьтны чихмэл дүрс, бусад өдий төдий сонин эд өлгийн зүйлээр музей байгуулах болов. Тэдгээр зүйлийг хураан авлаа. Маш их ном гарлаа. Богдын ногоон сүмийн юмыг дархан Вангийн байшинд түр хадгалав. 

	Ингээд 1926 оны намар голын ногоон сүмд музейг нүүлгэн аваачсан юм. Энэ үед миний бие музейн галч, цэвэрлэгч, сэлбэн засагч, дарга, тайлбарлагч хийж явлаа. 

	Эх үүсвэрээ ингэж 1923 онд тавьсан, музейг улам хөгжүүлэн улсын музей болгох тогтоол 1924 онд гарсан юм. Одоо музейгээ өргөтгөн хөгжүүлэх ажилд орлоо. Бид, энд тэндээс үзмэрийн дээжүүд, эд өлгийн зүйл, хуучин ном судар цуглуулан хуримтлуулж гарлаа. 

	Музейн үзмэр өдрөөс өдөрт нэмэгдэн байлаа. Жасын Дамдин цорж ламын номыг цөмийг авлаа. Лав 2-3 машин ном байлаа. Ер нь Дамдин цорж их номтой байжээ. Түүний шавь Пунцагцэрэн жасын багшид ном эрснээс говьд тэмээ эрсэн дээр гэж байжээ. Мөн Бизьяагийн ном, Ёнзон хамбын ном, бурхныг авлаа. Богд уулын өвөрт байсан Манзуширын хийдийн юм авлаа. 

	(Донхор Манзуширын хийд Найралт Төвийн 11 буюу 1733 онд байгуулагджээ. ) Манзуширын хийдийн юманд Түшээт ханы тулга байсан. Шанзвын яамнаас баатар бэлийн бууг авлаа. Музейд янз бүрийн үзмэр тун түргэн цугларч байв. Зурагчин Ханаев Сэлэнгээс цагаан ууль нэгийг авчирсан, тэр цагаан ууль одоо музейн шувууны тасагт бий. 

	Амьтнаас үнэг, мануул, гахай, хярс, хулан, ирвэс, нэмэгдлээ. Ингэж амьтны аймгийн тасалгаа бүрдүүлэн эхлэв. Ирвэсийг Говь сангийн баруун хойно оршигч “Хачит хөрөх”-өөс авчирсан юм. 

	Түүнийг анчин Дамдин гэдэг хүн агнасан юмаа. Дараа нь музейд авчран чихмэл хийв. Эртний судлалын холбогдолтой эд материал цугларан эхэллээ. 

	Төв аймгийн Угтаал цайдмаас хүрэл зэвсгийн зүйлүүд оллоо. Богд уулын „Цэцэн гүн” дээр байсан том жад ирлээ. Энэ бол Богд Юндэндорж хичээнгүйлэн өргөв гэсэн бичигтэй, манж эзэн хаанд өргөсөн юм байжээ. Одоо музейн сан хадгаламжид байна. 

	Маймаа хотын Самданлэн дацангийн ном бурхан мөн музейд ирсэн. Энэ мэтээр түүх, соёлын үнэт зүйлсийг цуглуулан үзмэрийн сангаа улам баяжуулсаар байлаа. 

	Энэ үед Зөвлөлтийн эрдэмтэд музейг олон зүйлийн сонин үзмэрээр баяжуулсан. Музейг эртний судлалын сонин материалаар хамгийн их баяжуулсан хүн Козлов юм. Ноён уулын нэлээд олон тоо ширхэгтэй, үзмэрт тавихад бэлэн болсон зүйлүүд музейд ирсэн. Одоо ч тэр зүйлүүд байна. 

	Улсын төв музейн үзмэрийн зүйлүүд улам өссөөр одоо БНМА Улсын соёл боловсролын томоохон байгууллага болов. Улсын төв музейд тавигдсан үзмэрүүд нь манай эх орны барагдашгүй их баялаг, түүх, соёлыг сурталчилж байна. 

	 


БОРОНХООТ БУУ

	 

	Музей маань овоо ч олон үзмэртэй болж, жинхэнэ музей болоод байлаа. 

	Богдын ордонд байсан гадаад орны олон амьтад, мөн Монгол орны нэлээд амьтад, нэлээд амьтны тасагтай, мөн түүх, соёлын болон эртний судлалын нэлээд их үзмэртэй болов. Бас музейдээ эзэрхэг цагийн олон төрлийн эрүү шүүлтийн багаж зэвсэг тавьсан байв. 

	Ардууд маш их сонирхон үзнэ. Нэг өдөр маршал Чойбалсан хүрээд ирлээ. Музейг удаан сонирхон үзлээ. Тэгээд музейгээ овоо болгожээ. Мөн л их юм дутуу байна. Ялангуяа, Монгол орны баялаг ан амьтдаас их тавих ёстой. Ховор амьтдаас олж тавихыг бод! гэж байв. 

	Би агнаж тавьсан хэдэн амьтнаа маршал Чойбалсанд тайлбарлан ярилаа. Тэгэхэд Дэндэв минь чи ангийн буутай юү гэж надаас маршал асуув. Нэг муухан буутай гэлээ. Тэгвэл чи орой манайд хүрээд очоорой. Чамд нэг буу өгнө гээд явлаа. 

	Би туйлын их баярлан, оройхон Чойбалсангийнд очив. За суу, цай уу, гэж өөрөө босож цай хийж өглөө. (Чойбалсан ер нь туйлын энгийн хамаагүй ярьсан. Ихэмсэг зангүй хүн байсан. ) Бид хоёр нэлээд их юм ярилаа. Ярьсан зүйлүүд маань ангийн тухай байв. 

	Тэгээд, над цоо шинэ, хөнгөн буу гаргаж өглөө. 

	— За май! Үүгээр олон амьтан агнаж музейдээ тавиарай! Гадаад, маркийн Боронхоот гэдэг буу гэх шиг болов. Тэгээд би Чойбалсангийн бэлэг болгон өгсөн бууг авч маш баяртай ирлээ. 

	Түүнээс хойш буугаа боронхоот гэж нэрлэсээр ирлээ. (Уул буу нь Бельги улсын марк бүхий, 79732 гэсэн дугаартай 1902 онд үйлдвэрлэн гаргасан, Ла Фронкоттэс гэсэн латин үсэгтэй байв. Энэ Ла Фронкоттэс-гэдэг нэр монгол аялгуунд сунжран орж, Боронхоот болжээ. )

	Миний Боронхоот туйлын мэргэн. Би энэ буугаараа дайралдсан ангаа агнасан байсан. Музейдээ олон ч амьтан агнаж өгсөн дөө. Ан хийж үүгээр түүгээр маш их явсан. Эрүүл сайхан цэвэр агаараар амьсгалан, халуунд халж, хүйтэнд хөрж, уул хад, тал хөндийгөөр анчилж явахад сэтгэл санаа тэнүүн чөлөөтэй байдаг юм. 

	Тэгээд ч биеийн эрүүл мэндэд маш их нөлөөтэй юм. Би ан гөрөө хөөцөлдөн явахдаа өвчин зовлон хүрэх гэж огт мэддэггүй сэн. Би энэ буугаар баавгай, ирвэс, буга, хандгай л алаагүй. Бусад бараг ан бүгдийг нухсан даа. Миний Боронхоот ямар ч амьтан агнаж чаддаг хүчтэй буу шүү. Калибрийн, винтовын сум таарна. Сумны үзүүрийн тугалгыг жаахан хага татаад буудахад туссан амьтандаа том шарх гаргана. Ингэхэд бууны доторт жаахан халгаатай байдаг юм. 

	Би голдуу том амьтан буудахдаа сумныхаа үзүүрт бялт хийж бууддаг юм. Би 1934 оны өвөл наадмын яармаг дээр өвөлжсөн. Тэр өвөл хамгийн их ан хийсэн. Ойр хавийн уулуудад явж, 10 үнэг, 15 хярс, 54 гөрөөс зун нь 24 тарвага агнаж, нэлээд их ашиг олж музейд нэлээд арьс өгсөн. Тэгэхэд, би боронхоот бууг Чойбалсангаас аваад байсан. Буу маань ч шинэ байсан. Би ч хаа ч явж, ямар ч ан хийхээс буцахгүй зоригтой байлаа. 

	Чингэлт уулын Байшинтын хяраас санамсаргүй нэг чоно алснаа санаж байна. Үүр гэгээрэхээс өмнө тэнд очсон. Тэгээд үнэг гүйдэг газар хадан дотор нуугдан сууж байтал үүр манхайтал цайлаа. Шөнийн турш идэш эрээд явсан хээрийн зэрлэг амьтан, эзгүй зэлүүд газраар дураараа анир сэжиггүй явдаг шүү дээ. 

	Би ямар нэг амьтан энд, тэндээс гарч ирэхийг отон сууж байтал нэлээд гуринхлаг том саарал чоно миний отон хэвтсэн хадны баруун гарт байгаа судгаар давир шогшин гараад ирлээ. Гэнэт тэр чоныг хараад дотор зарс хийж галзуу чоно биш байгаа даа гэж саналаа. Тэгэнгүүтээ, бууныхаа овоо харааг ч тааруулсангүй. Бууныхаа нуруугаар чиглүүлэн улаан сугаар нь буудлаа. Чив чимээгүй байсан хад, ууланд бууны дуу цуурайтан, цочсондоо болсон тэр чоно нэг муухай дуугараад огил үсрэн давхих гэснээ уруу газар хөглөрөн унаж байгаа харагдлаа. Миний боронхоот яаж алдах вэ дээ гэж дотроо хэлээд чонын зүг очтол үхсэн байв, 

	Ингэж нэг чоно санамсаргүй агнаж музейдээ чихмэл хийж тавьсан. Тэр чоно маань одоо музейд байна. Харин хажууд нь олон бэлтрэгийн чихмэл нэмж тавьжээ. Би боронхоот буугаараа дорго хэдийг алсан. Бас сонгино уулнаас нэг том мануул, Хандгайтаас эр, эм хүдэр, Архангайн Чулуутаас хойлог шувуу, шар саарал хэрэм, цагаан үен, солонго зэргийг агнасан. Энэ амьтад цөм музейд одоо байна. 

	Нэг сонин зүйл хэлэхэд: Урьд голын ногоон сүмийн хашаанд үнэг ороод ирдэг байв. 2 үнэг агнасан. Үүнийг хэн ч үнэмшихгүй байж магад юм. Ногоон сүм хавь нь буйдуухан газар байсан юм. 

	Тэгээд үнэг гөрөөлж яваад ордог байсан байх. Нэг шар шувуу бас буудаж алсан, тэр музейд байдаг л юм сан. Би хөдөө явахдаа боронхоот буугаа ямагт авч явна. Би, Сэлбийн Бэлгэхийн амнаас 1954 онд Боронхоот буугаараа нэг улаан үнэг агнасан. Энэ маань миний хамгийн сүүлийн ан болох шив дээ. Одоо нүд харахаа болилоо. 

	Гэвч, маршалынхаа дурсгал болгон өгсөн маш их ан хийсэн дурсгалт энэ боронхоот буугаа эрхэмлэн хадгалж байдаг юм. Түүнийг заримдаа гэрнээс нь гарган үзэж, залуу насаа эргэж дурсахад өтөлж ядрах гэдэг хэн бүхэнд нэг цагт зайлшгүй тулж ирдэг энэ жам хууль ямар хүчтэй юм бэ дээ гэж санагдана. 

	Боронхоот буу маань олон жил эдлүүлэн, их хуучирсан боловч, одоо мэргэн нь хэвээрээ, ямар ч ан агнах чадалтай байхад харин эзэн нь хөгшрөн туйлдаад дурсгалт хайрт сайн бууныхаа эзэн болж чадахаа больсон нь харамсалтай юм. 

	Гэвч, миний боронхоот бууг ач хүү минь хүлээн авч, өвгөн аавын минь дурсгалт буу гэж анд үүрнэ биз дээ. 

	 


Б. Я. ВЛАДИМИРЦОВТОЙ ХАМТ

	 

	Манай хэзээний их хөрш Орос, Зөвлөлт Улсын эрдэмтэн, жуулчид, монгол орноор явж, манай орны байгаль, түүх, зан суртахууныг судлан шинжилж, дэлхийн соёлын ном бичигт өдий төдий ботиудыг нэмэрлэсэн билээ. 

	Монгол хэл, бичиг гарамгай сайн мэддэг, монгол ард түүний түүх, соёлыг уг гарлаас үнэн зөв гаргах хэрэгт шургуу махруу ажиллаж, тэмцсээр ирсэн орос, Зөвлөлтийн ба бусад гадаад орны эрдэмтэн мэргэд олон бий. 

	Тийм хүмүүсийн нэгэнд Б. Я. Владимирцов орно. Энэ хүн „Монголын нууц товчоо”-г нарийн судалж байжээ. Мөн Монголын холбогдолтой олон сайхан ном, өгүүллэг бичжээ. Жишээ нь: Монголын нийгмийн байгуулалт (Монголын нүүдлийн феодализм), халх таван отог хаана байна. Чингис хаан, Амарсанаагийн тухай Монголын домог, даян хааны цолын тухай гэх мэт олон ном бичсэн байна. 

	Владимирцов гуай маш сайхан зантай, хүнтэй их нөхөрсөг хүн байсан. Махлаг биетэй, нүд нь ойрын хараатай, халхын хэлний аялгаар ярьдаг, монгол бичиг сайн мэддэг хүн байсан. Ёр нь хэлний талаар их сайн, ялимгүй нарийн үгийг хүртэл ойлгон чаддаг байсан юм. 1926 онд Владимирцов Монголд анх ирэхдээ монгол данжуур унших, монгол хэл, зан суртахуун судлах, мөн эртний дурсгалт зүйлүүдтэй танилцах, Чингис хааны хүүрийг олох зорилготой. Буриадын Бараадын Базартай хамт гарсан байлаа. 

	Ингээд эртний судлал хийх, гол зорилго нь Чингисийн хүүрийг олохоор алс замын аялалд бэлтгэсэн юм. Юм хүмээ яв цав бэлтгээд орос нөхдөө хүндэтгэн, сайн дагаж, замчлан нутаг усны нэрийг сайн хэлж, тусалж, эд нөхдөөс эрдэм сурч ир гэж Хүрээлэн намайг хамт явуулав. 

	Бид 10 морь, 4 дугуйтай тэрэг, 4 эрээн майхан хоёрыг авч явах болов. Энэ аяллын бүрэлдэхүүн гэвэл Владимирцов (шинжилгээний ангийн дарга), буриад Даш, Бараадын базар, мөн малч, галч, морьч, тэрэгний эрхлэгч гэх мэт хүмүүс үүнд: Жамсран, Цэдэв, морь маллагч Цэрэндорж (Монтоорой), буриад Чоймбол, Дэндэв (аж ахуйн эрхлэгч) байв. 

	Бидний аялал Улаанбаатараас зүүн тийш яван Туулын дээд гүүрээр гараад Хөлийн модчин дайран, Налайхын зүг явлаа. Энэ чиглэлээр явсан явдал Налайхын Баян Цогтын хонхорт байдаг эртний Тюркийн нэг мэргэн сайд Тоньюкукийн бичээст хөшөө үзэх байлаа. Ийнхүү явж байхад Владимирцов гуай туйлын баяртай орос дуу дуулан бид аяллынхан хамгийн эхэнд алдарт мэргэн Тоньюкукийн хөшөөнд ёсорхон очно гэж ёжорхуу ярьж байсан. 

	Зуны сайхан улирал цэцэг навч ид дэлгэрсэн цаг болохоор хамаг амьтан чөлөөтэй тэнэгэр, атар хээрийн цэвэр агаар цээж дүүрэн байв. Эд нөхдийн хамт эрдэм шинжилгээний ажлаар анх явж байхад миний сэтгэлд хэчнээн их баяртай байж билээ. 

	Ийнхүү орос эрдэмтэн, жуулчин нөхдийг дагаж алс газар аялах, хамтран ажиллах, хүсэл эрмэлзэл урган гарч, түүнээс эхлэн өөрөө үүгээр түүгээр явган, морьтой, тэмээтэй, тэрэгтэй, машинтай эрэл хайгуулаар явах дур хүсэл маань ингэж эхэлсэн юм. 

	Бид мэргэн сайд Тоньюкукийн хөшөөний дэргэд очлоо. Зургийг авч, ойр хавийн газраар явлаа. Энд ирээдүйд малталт явуулан үзэх хэрэгтэй юм байна гэж Владимирцов гуай хэлж байв. 

	6-8 дугаар зууны үед байсан эртний Тюркийн том сайд хаадын оршуулалтын газар цөм Монгол оронд байх тул эртний Тюркийн голлон сууж байсан нутаг нь Монгол орон байсан нь нотлогдоно гэх мэт сонин яриаг сүүлд олж сонссон билээ. 

	Тюркийн бичээс, хүн чулуун хөшөө манай улсад газар сайгүй байдаг юм. Жанжин Чойрын тэндээс олж ирсэн гэдэс дээрээ бичигтэй хүн чулуун хөшөө бас Тюркийн дурсгалт зүйл юм. Тэр нь музейн анхны үзмэрийн зүйлийн нэг болох бөгөөд одоо Улсын төв музейд байна. 

	Владимирцов гуай бид Хэнтийн чиглэлд яваад буцах замдаа Баян давааны ар уруу нэлээд дор орж нэг чулуун хашлага бүхий булш ухсан түүнийг 3 метр гүн ухахад дотроос нь нэг чулуун хүн гарсан. Тэгээд Владимирцов гуай энэ булшийг эрт цагт ухаад дээр нь байсан чулуун хүнийг дотор нь хийж булсан байна гэж байсан. Тэндээс жаал зуул юм гарсан. Үүнд: Хэдэн янзын төмөр зэв гарсан, навч хэлбэртэй урт нарийн үзүүртэй (шөвөгөн зэв), дөрвөлжин өнцөгтэй, саран дугуй иртэй зэв зэрэг байна. Мөн модон эдлэл, шавар, бусад төмөр эдлэл гарсан юм. 

	Тэдгээр эдлэлийн зарим нь музейд байх шиг байна. Бид Хэнтийн зүг явсан тэнд Чингисийн хүүр байж магадгүй гэсэн нэлээд газраар хайгуул хийсэн. 

	Ажиг тэмдэг баймаар газар даанч олдоогүй юм. Хүн хараас ч их сурагласан мэдэх хүн ч гараагүй. Гарах ёс ч үгүй юм гэж бид бодож байсан. Харин үе дамжин ирсэн домог яриа байж болох юм. Тийм олигтой домог ч бид олж сонсоогүй. Харин нэг настай буриад ярихдаа Чингисийн хүүрийг дээд зэргийн ёслолоор төрсөн нутагт нь авчирч оршуулсан юм гэнэ билээ. Одоо хүн олох аргагүй нууцлагдсан байх. Модгүй газар оршуулсан бол одоо мод ургаж огт мэдэхийн аргагүй болох тийм урт хугацаа өнгөрлөө гэж байсан. Тэгээд хамгийн сүүлд бид Гомбо бөө гэдгийг залж авчран бөөлүүлсэн юм. Тэр уншлагаа уншин онгод нь орж Чингис хааны хүүрийг Хэнтий уулын ар оройд оршуулсан байна. Одоо тэнд нуур тогтсон байна гэв. Владимирцов гуай бөөг огт худал хэлэв гэсэн. Тэгээд тэр бөө явах гэснээ буцаж ирээд би үнэхээр огт худал хэлсэн юм гээд үүнээс хойш би бөөлөхөө болино гэж бөө хувцсаа бидэнд өгсөн. Ийнхүү оргой, онгод, хэц, хэнгэрэг зэрэг зүйлүүдийг аваад ирсэн юм. Тэр хувцсыг музейдээ тавьсан болно. Бид ингээд Чингисийн хүүрийг олохгүй юм байна гэж цөхрөөд буцах боллоо. 

	Ер нь Чингисийнх ч байг, Монголын том хаадын аль нэг, бага хаадын аль нэгний хүүрийг олбол тэр үеийн Монголын зан суртахуун, аж байдал, эдийн засгийн нөхцөл байдал, соёл түүх, харилцаа зэргийг мэдэхэд асар их үнэт материал болох юм. 

	Хятадын Мин улсын нэг хааны бунхант булшийг Хятад ард улсын эрдэмтэд газар дороос олсон гэж дуулсан. Тэрчлэн Монголын хаадын булшнаас манай залуу эрдэмтэд оюутан сэхээтэн ирээдүйд олж болох юм. 

	Одоо эрдэм чадал их бэлж, машин техник өндөр хөгжсөн болохоор газрын хөрсөнд булагдан нуугдсан эртний булш бунхныг олох нь дамжиггүй билээ. 

	Зорьсон хэрэг маань бүтээгүй боловч явдал замдаа түүхт дурсгалын олон газруудыг үзэж бичиг тэмдэглэл хийж, ялангуяа хөдөө нутгийн ардуудтай уулзан ярилцаж, нутгийн хэлний аялгыг судалж, ардуудын зан авир, эртнээс уламжлан ирсэн дадал заншлыг их сонирхож үлгэр домог хүртэл бичиж тэмдэглэж авсан. 

	Энэ явалтынхаа тухай ном бичнэ гэж Владимирцов хэлж байсан. “Хэнтий уул Улаанбаатар болон түүний хавь орчимд хэлний шинжилгээ явуулсан нь” гэдэг номыг Б. Я. Владимирцов бичиж «умарт монгол» гэдэг цувралын хоёрт 1927 онд Ленинград хотноо хэвлүүлсэн ажээ. 

	Хэнтийн ууланд байгаа Баатар сүүж гэдэг уулыг бурхан Халдун мөн байх гэж Владимирцов гуай ярьж байсан. Бид ингэж явахдаа Гүн нуурын эрэг дээр бууж хоёр хоносон тэнд дэрс ургасан жаахан овгортой газар байсан түүнийг ухсан удалгүй том дөрвөлжин тоосго гарсан. Паалантай ваар гарч байсан. Энд дөрвөн талдаа хаалгатай хэрэм бүхий жижиг хот байсан юм байна гэж Владимирцов гуай ярьж байлаа. Ингээд бид Улаанбаатарт буцаж ирсэн юм. Энэ явалтаараа бөөгийн хоёр бүрэн хувцас эртний судлалд холбогдох нэлээд зүйлийг олсон энэ бүгд цөм музейд тавих ховор сонин үзмэрүүд байлаа. 

	Владимирцов гуайтай Хэнтий уулын чиглэлд явж маш олон зүйл сурч мэдсэн. Үүнд: Уулзсан учирсан хүмүүстэй харилцан угсаатны зүйд холбогдох зүйлүүдийг асуух тэмдэглэн бичих журам ардын ахуй амьдралаас алга болж байгаа эд өлгийн зүйлүүдийг олох, зураг авах, дээл хувцасны хэв маягийг бичих, нэр томьёог нарийн тэмдэглэн авах эртний судлалын дурсгалт зүйлүүдийг бүртгэн авах мэдээ цуглуулах мөн ашигт малтмалын дээжийг хүртэл яаж цуглуулах чулууг таних аргыг хүртэл мэддэг болсон юм. 

	Тэр аяллаас хойш музейн ховор сонин үзмэрүүдийг хөдөө явж эрэл хайгуул хийж баймааж маань олох юм байна гэж ойлгосон. Энэ ойлголт маань ч жинхэнэ ажил болон биелж эхэлсэн дээ. 

	 


А. Д. СИМУКОВ МИНИЙ САЙН НӨХӨР

	 

	А. Д. Симуков анх П. К. Козловын экспедицэд оролцон Монголд ирсэн хүн. Ирэхдээ оюутан байсан. Козловын хамт энд тэнд их явсан. Тангадын Хар хотыг ухаж өдий төдий сонин материалыг олсон юм гэнэ билээ. Мөн Ноён ууланд хүннү улсын булш ухаж маш сонин материал олжээ. Эдгээрээс нэлээд олон зүйл Улсын төв музейн үзмэрт одоо ч байна. Ноён уулын булшийг Симуков ухалцсан. Симуков Козловыг буцахад яваагүй үлдсэн. Ер нь Симуков монголд 15 жил шахам ажилласан. 

	Симуков өөрөө газар зүйн мэргэжилтэн хүн юм. Монголд үлдээд маш их аялал хийсэн. Симуковын яваагүй газар бараг байхгүй болсон байх. Нэг чиглэлд хэд дахин явсан удаа ч бий. Монголын дорнод хэсэг өмнө зүгийн говийн аймгуудаар явсан. Мөн Ховд, Увс, Хөвсгөл, Говь-Алтай, Баян-Өлгий, Баянхонгороор явсан байна. Ингэж аялж олон төрлийн шинжилгээ хийсэн билээ. Энэ аяллынхаа үр дүнд газрын том зураг, 1 атлас хийсэн юм. 

	Симуков энэ газрын зургийг хийх ажилд гол анхаарлаа чиглүүлж байв. Симуковын „ногоон зураг” гэж монгол орны засаг захиргаа, сүм хийд, хилийн овоо, уул ус, гол мөрөн нууруудыг нэлээд тодорхой үзүүлсэн зураг бий. 

	Симуков газрын зургийг үйлдэх зорилгоор Монгол орноор явахдаа дан ганц нэг талыг баримтлаагүй маш олон зүйлийн ажлыг хавсарган судалж явжээ. Үүнд эртний судлал, ардын аман зохиол угсаатны судлалд холбогдох олон ястны зан авир, дадал заншил, дээл хувцас, гэр орон амьдрал ахуй, хэлийг сайн шинжилж явлаа. Зөвхөн нэг удаа баруун зүгийн чиглэлд аялан явахдаа 10 зузаан дэвтэрт элдэв үзсэн харсан шинжсэн зүйлээ нарийн тэмдэглэн бичсэн байлаа. Симуков Монгол орны энд тэнд явахдаа музейн үзмэрийн өдий төдий хачин үзмэр, өвс, ургамал, ан амьтан хүртэл олж ирдэг. 

	Тэр зүйлүүдийн ихэнх нь одоо манай музейд байна. А. Д. Симуков туйлын сайхан аясаг зантай, төлөв томоотой, алиа наргиа, явсан газраа хөдөөгийн ардуудтай маш сайхан эелдэг зөөлөн харилцан, монголчуудын амар мэнд мэдэлцэх ёс журмыг сайн биелүүлдэг байв. Явсан газрын хүнтэй ах дүү нар шиг болдог байлаа. Ялангуяа Архангай, Өвөрхангайн нутагт Симуковыг бараг хүн бүхэн мэднэ. Тэр үед танилцсан Симуковтай ах дүү болсон хүмүүс Монголд маш олон бий. Симуков Монголын зан заншлыг өөрийн биед маш сайн тусган авсан байлаа. Иймээс, үргэлж монгол дээл, эсгий малгайтай явдаг. Түүнийг шар Дамдинсүрэн гэнэ. Шар Дамдинсүрэн гэхэд олон хүн мэднэ. Даалуугаар дан давхар жаа, мөн хөзөр тоглоно. Айраг уухдаа гойд дуртай мөн монгол шимийн архи уудаг, монгол дуунд „Бөмбөр мод” гэдэг Монгол ардын дууг аялдаг. Бас монгол хар хүн шиг хонь алж, мах юмыг эвдэнэ. Монгол хэлэнд сайн, бичиг сайн мэднэ. Сүүлд хятад бичиг оролдож байжээ. 

	Симуков монгол эхнэртэй байсан юм. Баяр, Доржпалам гэж хүү, хүүхэн хоёр байх бөгөөд энэ хоёр Симуковтай туйлын адилхан юм. Баяр өндөр нуруутай, шар үстэй. Доржпалам ч Симуковтой их төсөөтэй. 

	Доржпалам 1987 онд төрсөн одоо 20 гаруй настай байх Монголын “Сэрэлт” гэдэг уран сайхны кинонд орос эмэгтэй их эмч болон тогтжээ. Доржпалам улсын их сургууль төгсгөөд эмч болсон гэж сонссон. “Доржпаламыг үзвэл Дамдинсүрэнг (Симуковыг) үзэх нь тэр” гэж түүний эхнэр Бямбажав ярьж байна. 

	Симуков өмнө зүгийн аймгуудаар их аялал хийжээ. Тэгж явж байхад нь Өмнөговийн Гурван зээрдийн агуйд нэг хүний хүүр байна гэж тэр үед хилийн цэрэгт байсан Бадрахын Дугарсүрэнг хэлэхэд Симуков очиж авсан юм. (Дугарсүрэн бол Сэлэнгэ, Цагаан нуурын хүн бөгөөд одоо сайн малчин, нэгдлийн гишүүн, тавь гаруй насны хүн байна). Тэр хатмал хүнийг дээхэн үед орон нутаг судлах музейд үзмэр болгон тавьж байжээ. Одоо ч музейн сан хадгаламжид байна. Хатмал хүний тухай гэвэл: дөрвөн мөч нь хугарсан, бөхийж атийн хэвтсэн янзтай. Толгой том, шүд хэмхэрсэн боловч бүрэн, үс нь улаан хүрэн, биеийн хэмжээгээр дунд зэргийн нуруутай хүнээс нэлээд бага юм. 

	Симуков Монгол орноор аялан явж, Монгол орны газрын зургийн гар зурмалыг анх хийж, тэр эхийг гадаадад явуулан хэвлүүлсэн юм. Энэ бол дээр дурдсан Симуковын ногоон гэдэг зураг мөн билээ. 

	Симуков говьд замба гүрвэл гэж гойд том гүрвэл байдгийг анх олж ирсэн. Бас анх зэрлэг тэмээ-хавтгайг агнаж арьсыг авчирсан. Тахийн шар нуруу, Тахийн ус орчмоор тахь сүрэглэн явахыг үзсэн хүн юм

	Одоо музейд байгаа хэдэн алтан гургуулыг Ховдоос агнаж ирсэн, Ховдын Булган голд минж байдгийг анх мэджээ. Симуковын баруун чиглэлд аялан явсан замын тухай товч өгүүлье. 

	Энэ аялал бол олон зүйлийн шинжилгээ хийх зорилготой байна. Үүнд: эртний судлалд холбогдох мэдээ цуглуулах олон ястны амьдрал, зан байдал, заншлыг судлахаар явлаа. Энэ үүргээ сайн биелүүлж ирсэн юм. Бид, Улаанбаатараас Архангай Цэцэрлэгийн чиглэлд гарсан бөгөөд Дашинчилэн сум дайран Өгий нуурын хөвөөн дээгүүр гарч Цэцэрлэг хот хүрсэн юм. Тэндээс цааш явж, Чулуутын голд машинаа суулган, олон хайнаг, монгол шараар чирүүлэн гаргаж байлаа. Тэндээс Цагаан Олмоор дайрч, шаргын говиор орон, Тонхил нуурт хүрсэн. Зэрги, Алтан Тээлийн түүгээр замнан Ховд орсон юм. Ховдын Булган, Цэнгэл Хайрхан сумаар дагнан мориор явсан. 

	Би өөрөө Ховдоос буцсан бөгөөд манай нөхдийн цаашдын зам бол Цагаан голоос Толбо нуур хүрэх байв. Толбо нуураас Цагаан нуур, Бөх мөрөн дайран Увс оржээ. Ингэж явахдаа хүн хартай үргэлж уулзан, юм хүм ярилцан, үлгэр домог бичиж угсаатны судлалд холбогдох зүйлүүдийг тэмдэглэж, зураг авч явсан ажээ. Тэр аяллын маш олон сайхан хойшид нэг ч олдохгүй сонин үнэт зургуудыг гэрэл зурагчин Гомбожав маань маш идэвхтэй авч явсан гэж Симуков ярьж байлаа. Мөн Увс аймгийн Давст сум хүрчээ. (Тэнд давст уул бий). Тэгээд Зүүн хангайн чиглэлээр, арван баядын нутгаар орж Дэжээлийн хүрээнд буун, Хиргис нуурын захаар гарч, Улиастайд иржээ. Тэндээс Улаанбаатар өөд аяллынхаа жолоог эргүүлж буцаж ирцгээсэн юм. 

	Энэ явалтаар урианхай, хасаг, унгар, тэлэнгэт, хөх мончиго хотон, дүрвэд, өөлд, захчин, мянгад, чантуу зэрэг ястны хүмүүстэй уулзан тэдний амьдрал байдлыг судлан, зан суртахууны өвөрмөцийг бичиж тэмдэглэн авсан юм. 

	Энэ үед дээрх ястан яг урьдын байдлаар хуучин заншил хэв ёсоо алдаагүй хэвээр байсан болохоор маш сонин байлаа. Бидэнд сонин зүйлүүд тохиолдож байв. Жишээ нь: 6 эвэртэй хонь байсан. Урианхайн эрэгтэй хүн зүүн чихэндээ гархи зүүдэг заншилтай. Тийм гархитай хүн хэд хэд тохиолдсон. Зургийг авсан. Урианхайн эрэгтэй хүн гэзгээ 4 салаа сүлждэг. Эмэгтэй нь 40 салаа сүлждэг заншил хэвээр байлаа. 

	Урц, овоохой ч бас хэвээр байсан. Хасгийн угалз ширмэл эсгий хүүдий бүхий авдар ч мөн сонин юмны нэг байсан. Одоо Симуковын баруун өмнө зүгийн чиглэлд явсан тухай өгүүлье. 

	Энэ аялалд зураач Ядамсүрэн, Санжаа, Дэндэв, Максимов орос жолооч) хамт явлаа. Улаанбаатараас гарч Архангайн төв Цэцэрлэг орох чиглэлээр гарлаа. 

	Эрдэнэ зууг дайрч нэг чухал даалгавар гүйцэтгэх байв. Ингээд бид Эрдэнэ зууд очлоо. Эрдэнэ зуугийн өмнө Баруун хүрээ гэж бий. Тэнд Чингисийн туг байдаг. Түүнийг заавал авч ир гэсэн даалгавартай байлаа. 

	Баруун хүрээнд очиход, тэнд нэг жижгэвтэрхэн модон дуган шиг орой дээрээ догтой байшинд, хадаг яндар болсон цагаан үстэй туг байв. Түүнийг тусгай лам нар харж хамгаалсаар иржээ. Тэд хэлэх нь „Бид мөргөж л мэддэг, гар ч хүрдэггүй юм. Чингисийн онгон сахиус юм гэнэ билээ гэнэ. 

	Тэдэнд түүхийн дурсгалт зүйл болох тухай ухуулж, тэр тугийг авах тухай албан бичгээ үзүүлэхэд, түүний даамал лам: бид яаж мэдэх бэ? та нар өөрснөө л мэд” гэж өөрөөсөө зайлуулан булзааруулах гэж оролдов. 

	Бид үүнийг харж хамгаалах үүрэгтэй улс гэж дотроо маш дургүй янзтай байв. Гэтэл, хэсэг лам нар нударгаа шамлан ирцгээж, энэ улс яах гээд байгаа юм бэ гэж зодолдмоор янзтай ширүүн байцгаав. Тэгэхэд нь: засгийн газраас энэ тугийг авахаар ирсэн юм байна гэж даамал ламыг хэлэхэд тэд жаал гайгүй болов. 

	Бид маш яаран уул тугийг дөрвөн гал өөд нь татаж аргамжсан төмөр гинжийг тас цохин, дугтуйтай төмөр онгиноос мултлан авч, тугийг бушуухан машин дээр тавин бараг зугтан явлаа. Ингэж тэр тугийг авсан юм. Хадаг яндар дээгүүр нь сэрээний гурван үзүүр цухуйсан байна. Тэр тугийн дэргэд нэг дун бүрээ байсан. Түүнийг Чингисийн цэргийн ямаан бүрээ гэдэг сэн. Уул тугийг тэндээс нааш хүргүүлсэн. Хадаг, яндрыг тайчин үзэхэд хамгийн дотор талаас Соном хадгийн чинээ торгомсог дээр зурсан хар ирвэсийн зураг гарсан. Амьтныг шүтэж байсантай холбоотой сонин баримт байсан байв. Лам нар нь Далх уншиж, тугаа тахидаг байсан юм гэнэ билээ. Ийм түүхтэй олж ирсэн цагаан үстэй туг Улсын төв музейд бий. Үс нь шингэвтэр байсан юм. Сүүлд сэлбэн зассан юм билээ. Тэгээд бид, Эрдэнэ-зуугаас Цэцэрлэг орохоор явлаа. Ингэж явсаар, Чулуутын голоор гарахын наахан хонхор элсэнд машин маань эвдрээд бид тэндээ 13 хоног саатсан. Машинаа олон, сарлаг, хайнагаар чангаалган гаргаж явсан. Тэнд саатаж байхдаа Чулуутын голын тэнд байдаг хэдэн агуйгаар орсон 4-5 ханатай гэрийн чинээ агуй байсан. 

	Симуков, Ван сэмбэрүү гэдэг уулын хүрэн цэцэг түүж байсан. Би тэндээс нэлээд шувуу агнасан. Машинаа засаж цаашаа явлаа. Эгийн даваагаар давж, өмнө зүгийн чиглэлд орлоо. 

	Хар Аргалант хүрч, янгир ямаа агнасан. Зуу мод, Зулганаагаар орж, говийн баавгай, гахайн мөр үзээд эрээд олоогүй. Улаан Аргалантаас урьд Хятадын шинжээчдийн алт малтаж байсан газар байдаг гэж дуулсан авч түүнийг эрээд олоогүй. Унтаа ногоон нуурын тэнд хэд хоносон. Тэр хавиар хулан сүрэг сүргээр явж байсан. Бид 2 хулан агнасан. Модны дээж нэлээдийг авсан Үүнд Жигдээ (жимстэй, моносорхуу мод) улаан сухай, загийн дээж авсан. Энэ бүгдийг музейд үзмэр болгон тавихаар бэлдэж байсан хэрэг. Холоос харвал сүм дуган шиг, ойртон очиход 20 гаруй метрийн өндөр эгц эрэг ганга байсан. Олон зуун мянган жилд байгалийн хатуу догшин салхи шуурга, хур мөндөрт элэгдэн эвдэрсэн энэ ганга жалгаар эртний эрмэл амьтны яс, чулуужсан мод олдож байлаа. Ингэж явахдаа эзгүй хээр, элсэн Говиос 3 хөлтэй хүрэл арслан шиг амьтны дүрс олсон. Түүнийг музейдээ өгсөн. 

	Аяллын хугацаа 2 сар гаруй боллоо. Нар, салхинд гандаж говийн аагим нурман халуунд борлосон бид Улаанбаатар хотдоо тэмүүлэм хүрч ирж билээ. Симуков өмнө зүгийн аялалд хэдэн удаа явсан. Би нэг л удаа ингэж хамт аялсан юм даа. 

	Симуков алс холын аянд хамт явахад ёстой сэтгэл нийлдэг хүн билээ. Ядарсан зүдэрснээ нөхөдтэйгөө хуваалцдаг, хамт нөхдөө юуны өмнө хайрлан хамгаалдаг. Бас тэгээд маш их зоригтой, саад бэрхшээлийг ялахын төлөө шаргуу тэмцдэг хамт яваа нөхдөдөө бэрхшээл хатуужилд сургах гэж зорьдог хүн билээ. Симуковын хүн ч сайн чанар зовж зүдэрч, өлсөж усаар сууж аюулд учирч магадгүй хүнд өдрүүдэд л тодрон гарч байсан даа. 

	Симуков минь 1938 оны сүүлчээр улс төрийн хэрэгт баригдаж нутагтаа буцсан авч хожим цагаатгагдсан гэж дуулсан. 

	 


ЧӨТГӨР НЭР АВСАН МИНЬ

	 

	Хуучин феодалын засаг төр унаж эзэд ноёдын гарт хуримтлагдсан эд өлгийн зүйлүүдийг ардын засгийн мэдэлд шилжүүлэн авах ажил шургуу явагдаж байлаа. Феодалын хөрөнгийг хураах тухай ардын засгийн газрын шийдвэр гарч ажилдаа орж байхад музейд хэрэгтэй түүх соёлын холбогдолтой зүйлүүдийг музейдээ авлаа. 

	Энэ үед хаа ямар сонин, үнэт түүхт дурсгалын зүйл байгааг сураглан олж авахын төлөө хүчээ дайчилж байсан юм. Ялангуяа түүх соёлын ховор сонин зүйлс алдагдах үрэгдэхээс ихэд сэргийлэн тийм нандин зүйлсийг бушуухан олж авах зорилготой байна. Энэ ажилд хүч хөрөнгө ч зарцуулж байсан үе юм. Яг ийм үед нэг өдөр Цэвээн Жамсранов гуай дуудаж хэлсэн нь:

	— Чи овтой сүрхий хүн тул би чамд нэг хэцүү даалгавар өгье гэв. Би түүнийг за гээд сонслоо. 

	— Чамайг Эрдэнэ зууд явуулна. Чи тэндэх Чингисийн цагаан туг авснаа мэдэж байгаа биз. Одоо очоод нэг чухал зүйл олоод ир гэлээ. 

	—За чаддаг юм бол аваад ирье гэв. 

	Эрдэнэ зуугийн нэг сүмд Автай сайн хааны гар зураг хадаастай бий. Түүнийг яг хэвээр нь хуулж аваад ир. Тэр бол монгол хүн зурсан түүхийн үнэт дурсгал байгаа юм. Үүний өмнө авах гэтэл Эрдэнэ зуугийн лам нар өгөөгүй юм гэж нэмж хэлэв. Энэ даалгаврыг хүлээн авч засгийн газрын үнэмлэх бичиг замын зардалд 500 төгрөг авч хугацаагүй замын зар бичиг хийлгэн явах боллоо. Чи даалгавраа биелүүлээд буцаж ирээрэй гэж дахин хэлсэн хатуу үгийг бодсоор машинд сууж Улаанбаатараас гарч явлаа. 

	Эрдэнэ зуугийн ойролцоо очиж буугаад лам маягаар хувцаслан Эрдэнэ зууд мориор очлоо. Тэгэхэд Эрдэнэ зуу маш олон лам нартай тал талаас мөргөлчин эргэлчин наймаачин худалдаачин цувсан хүн олонтой хөл үймээнтэй газар байлаа. Жирийн нэг мөргөл хийхээр лам хүний дүрээр Эрдэнэ зуугийн хэрэмд орж урьд таних Ядам гэдэг ламынд буулаа. Түүнд эхлээд мөргөл хийхээр зорьж ирлээ гэдгээ хэлэв. Тэр намайг урьд хувраг байхыг мэдэхээс биш сүүл сүүлдээ юу болсон тухай огт үл мэднэ. Ийнхүү Эрдэнэ зууд мөргөл хийж сар шахам боллоо. Энэ хугацаанд хүн хартай уулзаж юм хум асууж тэмдэглэн авдаг байв. Тэр үед янз бүрийн юм сонсож дуулсан юм сан. Заримаас хэлэхэд Эрдэнэ зуугийн дөрвөн талд 4 чулуун мэлхий байсан юм гэнэ. Энэ дөрвөн мэлхий шарын шашны мөхөхөд цөм явчих юм байжээ. Нэг мэлхий нь алга болсон нэг нь Эрдэнэ зуугийн баруун урьд ууланд үсрээд гарсан тэгээд явчих юм гэнэ. Нэг нь Эрдэнэ зуугаас урагш үсрээд явчихсан ажээ. Хамгийн сүүлчийнх нь Эрдэнэ зуугийн дэргэд байгаа энэ бас тэгээд монголд шашин устахад яваад өгнө гэж үлгэр домог шиг юм ярьдаг байв. 

	Бас нэг үлгэр дуулснаа хэлэхэд, цагаан малгай ху-хуй нар ирж Эрдэнэ зууг дээрэмдэх гэхэд чулуун арслан нь хуцаж, Гомбогүр бурхан нь хүрхрэхэд аюултай салхин шуурга болж, дээрэмчид зугтаад Орхонд үйж үхэцгээсэн юм. Тэгээд, Орхоныг Түшээ гүн цол олгож, тавин лангийн ембүү өргөж байсан гэнэ. Энэ домогтой ойролцоо арай өөр домог бас байдаг. Үүнд: XVIII зууны сүүлчээр Баруун Монголын Галданбошогтын цэрэг Манжийн хааны цэрэгтэй байлдаад ухрахдаа Эрдэнэ зуу хийдийг дайрсан ажээ. Тэгэхэд зарим цэрэг гол зуугийн бурхны магнайд шигтгэсэн Эрдэнийн чулууг авах гэж оролдоход тэр сүмийн дотор талын хатавчинд орших Гомбогүр бурхан дуугарчээ. Үүнээс тэдгээр цэрэг эмээгээд гарч гүйхэд сүмийн гадаа байдаг чулуун нохой архирч тэгэхлээр нь тэр нохойн хөлийг сэлмээр хуга цохиж орхиод цааш явж Орхон голыг гарах үед Орхон их үертэй байсан тул ухарч байгаа тэдгээр цэргээс усанд живж осолдсон хүн олон байжээ. Орхон голыг манжийн төрд туслав гэж манжийн хаан Орхон голд түшээ гүн цол шагнаж жил бүр тавин лангийн ембүү өргөж тахиж байсан юм гэдэг. 

	Энэ бол хүмүүсийн сүсэг бишрэлийг далимдуулан ашиглаж бурхан шашинд улам итгүүлэн мунхруулах гэсэн зохиомол зүйл болох нь илэрхий. 

	Эрдэнэ зууг 1586 онд Автай сайн хаан үүсгэн байгуулжээ. Эрдэнэ зуугийн хамгийн эртнийх нь гол зуугийн сүм юм. 

	Эрдэнэ зуу XIX зууны эхэн хүртэл үргэлжлэн баригдаж байжээ. Эрдэнэ зуугийн байшин барилга хэрэм бунхан сувраг зэргийг ихэвчлэн монгол дархнууд хийжээ. 

	Уран барилгын хэлбэрийн талд гэвэл монгол, хятадын маяг оролцсон юм. 1760, 1796 онуудад засвар хийжээ. Эрдэнэ зууд Монголын соёл түүхийн ховор нандин зүйлс маш их юм. Энд монгол урчуудын гайхамшигт бүтээлүүд суумал, зурмал бурхан, сувраг, хонх бойпор, бичигт хөшөө, цамын баг, хувцас зэрэг өдий төдий ховор зүйл бий юм. 

	1941 онд Эрдэнэ зууг хамгаалалтад авч, 1944-1947 онд засвар хийлгэн, одоо соёл түүхийн дурсгалт газар болжээ. Одоо дахин их засвар хийлгэн улам сайхан болгох гэж байна. Эрдэнэ зуугийн түүх маш их юм. Энэ бүгдийг энд хэлээд байх шаардлагагүй билээ. Харин Улаанбаатараас Эрдэнэ зууд зорьж ирсэн хэргээ яаж биелүүлэн эхэлснээ хэлье. 

	Би, Эрдэнэ зуугийн дотоод байдалтай танилцан Автай сайн хааны зураг чухам хаана байгааг эрсээр байлаа. Гэтэл Найчин Чойжингийн сүмийн ар хана дээр бий гэж дуулав. Тэгээд тэр сүмд ороход үнэхээр тэнд байлаа. Байгаа газрыг нэгэнт мэдсэн болохоор тэр сүмийн дэд ламтай уулзах боллоо. Тэр ламтай уулзахад би Эрдэнэ зууд сар шахам мөргөл хийлээ. Ингээд буцахдаа ямар нэг сонин зүйл авч явмаар байна. Миний гуйх зүйл бол Найчин Чойжингийн сүмийн хананд байгаа Автай сайн хааны зураг байна. Үүнийг буулган авч гэртээ аваачин нандигнан шүтэж байвал болно уу? гэлээ. Тэр лам сэвтээж гэмтээлгүй хуулж чадах бол яах вэ дээ. Таныг Эрдэнэ зууд сар шахам мөргөл хийхийг үзлээ. Их үнэнч сүжигтэй хүн байна гэв. Ингээд буулгахаар авч очсон цаасаа аваад уул дуганд орлоо. Олон бурхны ард байгаа тул харанхуй тэгээд сүмийн хана дээрээс буулган авахад эвгүй байв. Тэгээд хананаас бүр салган авч өөр газар очиж тавтай хуулахаар шийдэж байтал олон лам нар орж ирэн - Энэ юун хүн бэ? бурхан сахиусанд халдаад байдаг чинь яасан цадиггүй хувраг бэ? гэж юу юугүй зодмоор байцгаав. Зарим нь бүр давшлан ирж чамайг хэн хаан сахиусанд гар хүр гэсэн юм бэ? гэж байв. Ламтан зөвшөөрсөн юм би хуулан авч шүтэх гэж байгаа юм гэхэд тэд жаал намдав. Тэгээд уул зургийг шууд хана дээрээс хуу татан авлаа. Лам нар та яаж байна гэхэд:

	—Хана дээрээс буулган авахад эвгүй байна шалан дээр тавиад хуулахад алдас болно жасынд очиж тавтай буулгана гээд гарлаа. 

	—Лам нар гойд юм хэлсэнгүй тарцгаан явж би маш их баярлан бушуухан Очирдарийн жасынд орж тэр зургийг хуулж эхлэв. Ийнхүү 3 хоног хуулж дуусаад уул газар нь аваачиж наасан. Уул зураг нь хуучирсан утаа болсон зураг байж билээ. Ингээд тэр зургийг анх хуулж авахыг зөвшөөрсөн ламд тусгай бэлэг өгч бас гэрт нь сар гаруй суусан нөгөө Ядамдаа бэлэг өгөөд машин дээр суухын өмнөхөн Ядамдаа учраа хэлж үнэмлэх бичгээ үзүүлсэн билээ. Тэр лам зорьсон хэргээ бүтээсэн чинь сайн гэж хариу бэлэг, боов, хадаг өгч билээ. Эр хүн зорьсондоо гэдэг эр морь харайсандаа гэдэг. Би хэргээ бүтээж баяр хөөртэй Эрдэнэ зуугаас одлоо. 

	Нэг хоноод Улаанбаатарт ирж тэр орой Судар Бичгийн Хүрээлэн дээр очлоо. Жамсранов намайг харангуутаа за сайн явав уу? ажлаа бүтээв үү? гэлээ. Бүтээсэн гэхэд сайн байна гээд миний гараас хуйлаастай зургийг маань авч задлан үзэж маш сайн байна. Эрдэнэ зууг үүсгэн байгуулагч энэ Автай сайн хаан, түүхэнд холбогдолтой юм. Үүнийг авах гэж хэчнээн оролдоод чадаагүй. Эрдэнэ зуугийн лам нар өгөөгүй юм. Гэтэл Дэндэв маань олоод ирлээ. Чи ёстой чөтгөр шиг хүн байна гэж инээв. Ингээд л намайг чөтгөр Дэндэв гэж нэрлэх болсон юм. Ийм түүхтэй явж тэр Автай сайн хааны зургийг олж ирсэн юм даа. 

	 


АМЬД МЭНД БУЦАЖ ИРЛЭЭ

	 

	Түшээт хан аймгийн Далайчойнхор вангийн хошуунаас Жамьяншарав гэдэг хүн ирлээ. Энэ хүн хотод цэрэг хүргэж ирсэн юм байжээ: Тэр Хүрээлэнд ирж би нутагтаа Цагаан сайр гэдэг газар Гүрбазар начин гэдэгтэй булш ухаад 74 жин хүнд, 2 төө урт зузаан цайны чинээ хэмжээтэй дундаа дугуй хээтэй, хоёр талдаа бичигтэй хавтгай дөрвөлжин мөнгө олсон. Тэр мөнгө одоо манай нутгийн хашир томоотой Аминдаваагийн гэдэг айлд хадгалагдаж байна. Түүнийг Хүрээлэнд өгнө гэв. Би хамт явж авалцаж өгнө. Би одоо мөнгөгүй байна гээд 70 төгрөг зээлдэн авлаа. Тэр мөнгийг олж ирэхээр би явах боллоо. Жамьяншаравын хэлсэн нь: Манай нутагт хувьсгалч янзын хүнийг аягүй л бол алчихна шүү гэлээ. Тэгэхлээр нь мөн л халиу нударгатай ухаа чисчүү лам дээл өмсөж, эсгий тоорцог тавиад жижиг гар буу нууц өвөртөллөө. Нэг жижиг булигаар богцонд жаал зуул юмаа хийгээд түүний хамт улаагаар гарч явлаа. Замдаа саадгүй явсаар Цэцэн чин вангийн хошуу хүрч нэг айлд хонолоо. Тэндээс мордон цааш явахад нөгөө хүний яриа хөөрөөний өнгө нэг л сэжигтэй юм шиг санагдаж, дотроо элдвийг бодон явах болов. Гэвч, түүний нутагт ороод явж байгаа тул нэг арга нь олдох биз гэж сэтгэлээ тайвшруулан явлаа. 

	Далайчойнхор вангийн дээд доод хүрээ шахаж явтал нөгөө залуу хэлэв. Замаас нэлээд хазгай Утай туслагчийнх гэж бий. Тэднийд очъё гэхэд бид ямар айл хэсэх гэж гарсан биш гэж дургүйцээд очсонгүй. Бид дээд Хүрээнд ойртон очлоо. Тэгтэл нөгөө маань “би муу хүн юм шүү” гэв. “Чи муудаа яадаг билээ” гэхэд “яаж ч магадгүй дээ” гэж хүйтэн хариулав. Би ч ингээд хүн маань танигдаж байх шивдээ гэж сэдэвлэн мэдлээ. Тэгээд яаж үүнээс салж амьд мэнд буцдаг билээ гэж дотроо санаашран явах боллоо. Гэвч түүнд огт мэдэгдсэнгүй ажиг сэжиггүй юм шиг тайван явж байлаа. Бид Далайчойнхор вангийн хошууны дээд хүрээнд буулаа. Нөгөө нөхөр маань яваад гаалийн хоёр цагдаа дагуулан ирэхдээ тэр үеийн хар гэдэг буутай болжээ. Миний дотор ч бас л нэг юм сэрдхийн орлоо. 

	Тэгээд та үс авдаг уу? Миний халимгийг аваад өгөөч. Манай энд чинь халимагтай хүнийг ална шүү гэлээ. Үсийг нь авч өглөө. Одоо мөнгөндөө очно доо гэж мордлоо. Нар жаргахын хирд 10 гаруй хот айлд ирлээ. Хамгийн хойд талын том бор гэрт ороход нэгэн настай өвгөн эмгэн залуу бүсгүй хоёр хархүү байв. Тэд нар надтай ирсэн хүнийг хүү минь ах минь амьд мэнд явж байна уу? гэж уйлан хайлан уулзлаа. Саяхан нутгаасаа хотод цэрэг хүргэж ирсэн гэдэг маань огт худал гэрээс гараад олон жил болсон нь мэдэгдлээ. Мань нөхрийн гууль ингэж цухуйлаа. 

	Нөгөө нөхөр гарч энэ элчид гэр барь, хонь гарга, хэн нь галч болох юм гэж байв. Хотын хүмүүс цугларан гайхаж байв. Гэр бараа бариулан тохилон суух хэрэггүй ажил хэргээ бүтээгээд буцвал болох нь тэр. Би лам хүн болохоор хонь гаргасны хэрэггүй. Тараг цагаа идээд болно гэж би хэлэв. Ингээд тэднийд хонов. Маргааш өглөө нь нөгөө нөхөр маань би нэг түргэн мордоод ирнэ. Ах дүүгээс өр авлага ч байна. Би тантай хот буцаж явах тул амжихгүй гээд мордоод явлаа. Явсан хойгуур нь гэрийн хүмүүст явдал зоригоо хэлэхэд олигтой юу ч хэлсэнгүй. Харин ямар нэг бүтэлгүй явдал үүсэж байх шиг гэж сэтгэл нь түгшин зовсон хүмүүс л миний дэргэд байх боллоо. Хар хүү ирэлгүй бүтэн 7 хонов. Би ч орхиод явчхаж болохгүй хүлээсээр байлаа. Нэг өглөө ашгүй ирлээ. Харин 12 сумтай винтовтой болоод ирсэн байв. Тэгээд, ээжээ аяганд тараг хий гээд аяга тараг жижиг мөнгөн хэт, бэл, хадагтай барьж, одоо явна. Тантай танилцсаны бэлэг болгоё гэж өглөө. Би таргийг нь авч уугаад хадаг хэт бэлийг нь бурхан ширээн дээр нь тавилаа. Тэгээд мөнгө олсон булшаа үзүүлж зургийг авхуулахаар явах болов. 

	Ингэж явахын өмнө нөгөө олж ирсэн винтовоор бай буудах боллоо. Нэлээд олон сум гарзадлаа. Та буудах уу гэв. Би буудаж чадахгүй гэвч үзье гэж босгосон пайзыг чиглүүлэн хоёр сумыг нь хамаагүй буудав. Сумыг нь дуусгах зорилготой юм. Тэгээд винтовоо аваад явна гэв. Тэнд үнэг олон ан хийнэ гэнэ, ямар ан хийх гэж ирсэн биш гээд винтовыг арай ядан гэрт нь үлдээгээд мордлоо. Гэтэл замдаа хэдэн айлд бууж ганц шил нэрмэл уугаад ухаан жолоогүй унав. Босгох гэж ядлаа. Тэр маань орой шөнө болохыг хүлээсэн байж. Ингээд босгох гэж оролдож байгаа хүн болоод гар бууных нь хэдэн сумыг авчхаад нөгөө нэг Гүрбазарыг дагуулан Цагаан сайрын булшин дээр очив. Гэтэл тэнд олон жилийн өмнө хүн ухсан булш байв. 

	Морин дээрээс жижиг дэвтэрт хэдэн юм зурсан дүр үзүүлээд за булшны зургийг авлаа гээд Жамъяншаравын гэрийн зүг буцах гээд мордоод явж байтал нөгөө согтуу ухаангүй байсан Жамъяншарав маань миний үзсэн булшин дээр очиж даллаж байв. Би түүн дээр очилгүй гэрт нь шууд ирлээ. Тэгтэл нэг залуу хархүү Жамъяншаравын мориор ирж таныг хүрээд ир гэж байна гэв. Нэгэнт шөнө болсон тул юу хийх вэ? Би булшны зургийг авсан гэлээ. Маргааш өглөө нь Жамъяншарав өөрөө ирлээ. Тэгээд бид нар хоёр багийн дарга мөн уул булшийг анх хамт ухсан гэдэг Гүрбазар нартай нийлж Аминдаваагийнд очих болов. Тэднийд очиж багийн дарга бичиг үзүүлэв. 

	Жамъяншарав ч шууд Аминдаваа гуай нөгөө булшнаас гарсан Мөнгөө гаргаж энэ хүнд өг гэв. Тэр хүн ч юун мөнгө чи яаж дэмийрч байна гэлээ. Авгай нь ч хар луйварчин оргодол минь яаж оролдох гэж байна гээд цай нүдэж байсан сүхээ бариад бослоо. Цагаан сайрын булшнаас гарсан мөнгийг танай улаан авдарт шар эсгийд боогоод хадгалуулсан 74 жин болж байсан. Танай оготор хүрэн жингээр хэмжсэн шүү гэж барин тавин хэллээ. Ингээд зодоон нүдээн гарах шахаж нөгөө хоёрыг хүлж жасаа тамганд хүргэх боллоо. Ингээд тэднийг сумын даргынд хүргэж тэрэгнээс хүлээд сумын ардуудыг цуглуулан хурал хийв. Гэтэл Жамъяншарав хятадын бараа дээрэмдээд хэрэгт орж нутаг хошуунаасаа оргон явсан зальхай этгээд байв. Сумнаас тамганд хүргэв. Тэнд очоод байтал нөгөө анх ирэхэд ирдэг гаалийн хоёр цагдаа ирж намайг элдвээр эргэцүүлэн оролдож эхлэв. Та чинь хүн амьтныг бариулах гэж ирсэн хүн юм уу? гэж гар буугаа гаргаж өвөр дээрээ тавьчхаад байцаах маягтай байна Би огт айсан шинжгүй сууж байлаа. Тэгээд та чинь лам хүн байна уу? Хар хүн байна уу гэхэд таныг харахад ямар байна? гэлээ. Лам л хүн шиг байна гэнэ. Тэгвэл тийм л байж дээ гэхэд хэрэв та лам хүн бол өнөө шөнө сахиусандаа сайн залбирч хоноорой гэнэ. Ална гэсэн далд утга байлаа. Тэгээд тамгын түшмэлд хэлж энэ шөнө айл буруулан Сэрээтэр Гэлэнгийнх гэдэг айлд нуугдан хонолоо. Ингээд эндээс Цэцэрлэг хот өөд улааны морь хэрэглэн маш эртлэн оргож явлаа. Уригдан очсон хүн маань оргон зугтаж явж билээ. Цэцэрлэг дээрээс энэ учраа утсаар Хүрээлэнд хэлэхэд маш түргэн буцаж ир гэв. Ингэж ховор зүйлийн хойноос гэж гарсан маань хоосон болж хохирол хүлээх тун ойртож амьд мэнд буцаж ирсэн юм. Хойно дуулахад тэр Жамъяншарав, Гүрбазар хоёр нь нэртэй хулгайч хүмүүс байсан. Тэд нарыг баривчлаад элсэн жомбод гэдэг модон хайрцагт хийж залхаасан гэж дуулсан. Тэр үед хуучин цааз хуулийн зарим нь хэвээр байсан юм. 

	Би ажлаа болж л өгвөл бүтээгээд ирдэг сэн. Тэр нэг удаа ажлаа бүтээх ч байтугай амиа шал дэмий юмнаас алдах шахсан юм даа. Түүнээс хойш энэ мэт юмыг маш сайн шалгаж байж, лавтай баттай юманд явуулах болж билээ. Намайг ирэхэд Дэндэвийг зальт хулгайчид барьж өгөөд сүйтгэх шахлаа даа тэр мэт хүний үгэнд бүү оръё. Оровч сайтар нягтлан үзэж байя гэж Жамьян гуай хэлж байж билээ. 

	 


ДАНЖУУРЫН ГЭРЭЛТ ХӨШӨӨ

	 

	Дэлхийн соёлын түүхэнд хэчнээн олон мянган боть номууд орсон байдаг билээ. Тэр бүхэн соёлт хүн төрөлхтний эрдэнэсийн санд багтдаг. Тийм алдарт зохиолуудын тоонд Ганжуур, Данжуурын олон боть орно. Данжуурыг монгол хэлнээ орчуулсан нь манай соёлын түүхэнд бас нэг томоохон нэмэр болсон юм. Монгол Данжуурыг дэлхийн олон монголч эрдэмтэн, манай эрдэмтэн сэхээтэн ихэд сонирхон судалдаг юм. 

	Монгол Данжуур дэлхийд маш ховор номуудын тоонд орно. Жамьян гүн Ширнэн Дамдин жонон ван нар Наянт вантай гэрээ байгуулж монгол Данжуурыг Судар Бичгийн Хүрээлэнд олж авсан юм. Тэр байгуулсан гэрээг хуулбарлан бичсэн хөшөө чулуу босгож мөнхжүүлэхээр хэлэлцсэн юм гэнэ билээ. 

	Монгол Данжуур олж авсны дараа Жамьян гүн намайг дуудаж: —За, чи Данжуурын хөшөөг хий. Соёлын ийм дурсгалт зүйлтэй нэрээ холбох гэдэг ховорхон хэрэг шүү. Амьд насандаа үүнийг хийхэд, үхсэн хойно чинь үеийн үед нэр чинь дурсагдах болно гэлээ. Ингээд би данжуурын гэрэлт хөшөөг хийх хүндэт сайхан үүрэг биелүүлэхээр ажилдаа орсон. Залуухан ч байсан. Зоригтой ч байж дээ. Хамгийн нэг дүгээрт хөшөөг ямар янзаар хийх үлгэр жишээ авах байсан. Тэгээд, Дамбадаржаа хийдийн тэнд байдаг бичээст хөшөөг очиж үзээд, тэр хөшөөний маягийг дуурайлгахаар шийдлээ. Ийнхүү, зураг төслийг хийж, хэлбэр маягаа Жамьян гүнгээр батлуулсан. Үүний дараа чулуун дээр яаж, бичиг сийлэх, хөшөө хийх сургууль хийх болсон. Энэ хөшөөг хийхийн өмнө бас чулуун дээр бурхан сийлж үзэж байсан. Миний сийлсэн Очирваань бурхныг нэлээд зүгээр болжээ гэж сайн бурханч хүн хэлж байсан билээ. Урьд нь чулуун дээр юм оролдоод байсан болохоор энэ ажлыг гүйцэтгэж чадна гэж хүчиндээ итгэж байсан юм. Гэвч, том хөшөө хийх, бичиг сийлэх, чулуу засах, хагалах талаар нэлээд сургууль хийх ёстой байв. 

	Ингээд, Шожоон Баянсан гэдэг чулуучин хятад хүнд багц хүж барьж шавь орлоо. Багажаа яаж барих, чулуу яаж хагалах, өнгөлөх, төмөр гадас хийхийг заалгав. Тэр Баянсан гэдэг сайхан ааштай, хятад хүн намайг сайн чулуучин болгох гэж чармайн хичээсэн юм даа. Сургууль хийж дуусаад хөшөөний чулууг олохоор Хүйн голын цаана байгаа Гур буйрын улаан толгой гэдгээс адилавтар хэмжээтэй боловч нэг нь арай уртавтар хоёр хавтгай чулуу шилж авлаа. Тэр үед тэндээс хятадууд хөлсөөр чулуу зөөж байсан. Хөлсөөр чулуугаа авчруулав. Одоо ажилдаа орлоо. Хамгийн урьдаар толгойг засаж байгаад чулуугаа эвдэв. Тэр чулуу мань одоо Гандан дээр Богд ламын том баримлын дэргэд байх шиг билээ. Би дахин явж толгой хийх чулуу олж ирсэн. Чулуугаа засаж, суурь, толгойг хийж, хөшөөний чулууг засаж, бэлэн болгов. Гэрээгээ бичиж эхэлсэн тасралтгүй 3 сар ажиллаад, гар хөдөлж чадахаа болж өвчлөв. 

	Хөшөөнийхөө бичгийг арай дуусгаж, чадалгүй орхиход хүрлээ. Баянсан гуайд хэлэхэд гадсаа чанга барьж чанга цохисон байна. Зөөлөн барьж, зөөлөн цохих хэрэгтэй гэв. Хэтэрхий ажиллаж, эрүүл мэнддээ муу нөлөө үзүүлсэн тул зөвхөн хэдэн үсэг дутуу орхиж бусдыг цөмийг дуусган, нэг хэсэгтээ ажиллах бололцоогүй болсон юм. Сүүлээр үлдсэн хэдэн үсгээ гүйцээн хийхээр завсарлав. Шожоон Баянсангийнх 1-р 10 жилийн сургуулийн баруун хойно байсан. Тэнд олон чулуучин байсан тул тэр гудамжийг Шожооны гудамж гэдэг сэн. Тэр гудамж, одоо нэг хэсэг нь их замд орж, зарим нь 40000-тын барилгад орсон байна. 

	“Шожооны гудамжаар шогшуулаад байдаг, шожгор Даржаа миний биеэ хөө” гэж энэ гудамжны нэр орсон дуу ч байлаа. 

	Би, шожоон Баянсангаар заалган чулуучин болсон. Данжуурын хөшөө хийсэн багаж юмаа хадгалсаар байв. Миний хийсэн хөшөө Дархан вангийн хашаанд байсан. Тэр хашаанд Хүрээлэн байсан юм. Дараа нь Голын музейд дээр очсон өөрийнхөө хийсэн хөшөөг үргэлж харж, хаана байгааг мэдэж, дутуу хэдэн үсгээ ямар нэг бололцоотой цагтаа хийж дуусгана гэж үргэлж бодож явдаг байлаа. 

	1955 онд, Хүрээлэн, намайг дуудаж, данжуурын хөшөөний дутуу үсгийг гүйцээж өгнө үү? гэсэн. Би залуу насаа дурсан бодож, сэтгэл хөдлөн баярлаж, 64 настай байхдаа 64 үсэг гүйцээн сийлэх ажилдаа орсон юм. Сүүлд сийлсэн үсгүүд маань түрүүчийнхээс маш муухай, хэв муутай болсон. Гэвч би дутуу байсан үсгүүдийг гүйцээж, түүний сүүлд нэрээ тавьсан даа. Анх би 37 насандаа энэ хөшөөг хийж, 64 настай дуусган, 27 жилийн дотор нэг хөшөө бүтээсэн болж байх шив дээ. 

	 


СОНИН ХАЧИН МЭДЭЭНҮҮД

	 

	Музей үзмэр цуглуулахын тулд хаана ямар сонин зүйл байгааг урьдаар сурвалжлан мэдэж, түүний мөрөөр дараа нь явж олох ёстой. 

	Учир иймд, мэдээ цуглуулах ажил маш чухал юм. Сонин хачин юмны тухай мэдээ бол үлгэр домогтой холбоотой ч байж мэднэ. Огт оргүй худал зүйл ч мэдээ болж ирэх магад. Харин тэр бүгдийг маш сайн нягтлан шалгаж, үнэн юм уу? худал юм уу? гэдгийг батлаад дуусгаж байх ёстой. Зарим мэдээ, сүсэг бишрэл, цуурхал зэрэгтэй ч холбоотой болж болно. Эсвэл гарцаагүй үнэн угтай байсан мөртөө сүүлдээ хазайн ташаарч буруу, худал мэдээ шиг болсон ч зүйл аль олон тохиолдоно. Мэдээг ямар ч байсан хүлээн авч, нарийн бүртгэх хэрэгтэй. Ямар нэг юмны тухай мэдээ бүртгэж авахдаа, хэлсэн хүний овог, нэр, нас хаа ажилтай, мэдээлсэн зүйл нь чухам юуны тухай, хэрэв өөрөө үзсэн бол уул зүйл ямар янзтай эд өлөг, юү болох тухай, маш нарийн бичнэ. Хүнээс дам дуулсан бол тэр хүн хаа байгаа хэдийд ямар байдлаар ярьсан зэргийг тод бичнэ. Уул мэдээлж байгаа зүйлтэй холбогдох ямар нэг домог яриа, түүхт явдлууд дагалдвал тэр бүгдийг дэлгэрэнгүй тэмдэглэн авах ёстой юм. Хэрэв ингэвэл уул зүйлийг олоход амархан, учрыг ялгахад хямдхан болно. Урьд энд, тэнд тийм юм байна гэх мэт өдий төдий мэдээ ирдэг байсан. Тэр мэдээнүүдийг тийм нарийн шалгаж байгаагүй. Тэгж шалгах бололцоогүй байлаа. Зарим нэг мэдээний мөрөөр яваад туйлын ховор чухал юм олоод ирж байсан ч удаа бий. Шал худал юмны хойноос хов хоосон яваад ирж байсан тухай ч дээр хэлсэн юм. 

	Музейд ажиллаж байхад хачин юм мэдээлж ирэх явдал их байсан даа. Жишээ нь: Угтаал-цайдмын Тосон заамарын өмнө байгаа Хар ямаатын хаданд төмрөөр богтолсон авдартай юм байсан гэдэг. Түүнийг авахаар очиход хад нь маш өндөр байсан, тэнд авдар байсан авч хоосон байсан. Тэр хавьд Гүенгийн отгийн нэг айлд очиход, Баян төмөр гэдэг хүн тэр авдраас их мөнгө авч их баяжсан юм гэж дууллаа. Тэгээд л буцаад ирсэн юм даа. 

	Сонгинын амралтын зүүн хойд шовхын овооноос баруун урагш хэсэг цохио бий. Тэр цохионд гурвалжин нүх бий. Түүгээр харахад 7 мөнгөн цөгц байдгийг Гомбосүрэн, Раднаа нар үзсэн гэдэг, түүнийг эрээд олоогүй юм. Энэ худал байхаас зайлахгүй юм. 

	Лувсанхайдав гүнгийн нутагт (одоо Өгийнуур сумын нутаг байх) Цонхойлон гэдэг ууланд нэг нүх бий. Тэр нүхэнд цагаан мөнгө харагдаж байдаг. Хонины нойтон гуя хийхэд наалдаад ирдэг боловч гарахын хирд буцаад унадаг гэдэг энэ бас худал зүйл байх. Ийм яриа маш олон янз байдаг. Иймэрхүү худал мэдээ тун олон бий дээ. 

	Цэрэнбаавай вангийн хошуунд (одоогийн Төв аймгийн нутагт) нэг булш ухахад төмөр байшин байсан. Түүн дотор байсан ембүүнээс нэгийг авахад тэр хүн дороо үхсэн гэдэг. Түүнээс хойш тэнд очсон хүн бүхэн үхдэг болжээ гэдэг яриа бий. Энэ бол маш худал цуурхал яриа юм. Хулгайч нар булшнаас юм аваад заавал нэг цуу яриа тараасан байдаг. Энэ бол хожим хүнийг булш ухуулахгүй гэсэн зорилго нөгөө талаар булшнаас олсон юмаа нууж далдлах гэсэн зорилго юм. 

	Иймэрхүү худал яриа зүүн зүгт их байдаг. Жишээ нь: Сүхбаатар аймгийн Мөнх хаан суманд, Бүрэнцогтын уурхайн ойр байгаа биндэрьяа гэдэг уулын орой дээр нэг булш байсан. Түүнийг ухахад байшингийн нуруу цухуйсан. Гэтэл, дуутай, аадар бороо орж, аянга ниргэх шахсан. Тэгээд борооны дараа буцаж очиход нөгөө байшин алга болсон байв гэнэ. Бас, нэг удаа тэр булшийг хэдэн хүн дахин ухахад мөн нөгөө байшин цухуйсан авч их салхи, шуурга болж, ухах нөхцөлгүй болж сүүлд нь ухсан хүмүүс цөм үхсэн гэдэг. Энэ мэдээг хүлээж аваад тэр булшийг ухаж үзэхэд олон жилийн өмнө тоногдсон булш байжээ. Мөн Дарьгангын Гангын чөлөөнд байдаг асар том булшийг урьд хүн ухаж байтал асар том мэлхий гарсан учир тэр булшийг ухаагүй гэнэ. Энэ мэт үлгэр шиг мэдээнүүд байх боловч ихэвчлэн хүн зохиосон худал яриа байдаг юм. 

	Чойбалсан уулын Цэцээ гүн дээр Бүүвэй баатрын эмээл, том нум, сум байсан гэдэг. Бас, тэнд зүүн хойд хяр дээр Бүүвэй баатар харуул харж байсан гэдэг чулуу бий гэдэг. 

	Чойбалсан уулын Баруун ширээт дээр богд Юндэндорж хичээнгүйлэн өргөв гэсэн бичигтэй хөшөө, нэг том бойпор байсныг биеэр үзлээ. Ширээтийн овооны баруун өмнө энгэрт Өндөр гэгээний агуй гэж дотор тал нь хар болсон хавцал хад бий юм. 

	Горхины эхээр хойш давахад Гялалзахын хадны завсар Луузаншарав гэдэг хулгайч мөнгөө хийж байсан гэдэг. Түүнийг мөн л нойтон махаар наалдуулан авах гэхэд буцаад унадаг гэнэ. Мөн л худал үг биз ээ. 

	 Угтаал цайдмын Номгоны өвөрт чулуун хашлагатай голдоо хонхор булш бий юм. Түүний зүүн талд олон чулуу зээглүүлэн цувуулсан байлаа. Энэ эртний Тюркийн нэг булш байх. Угтаал цайдмын Халиугчнаас хойш давахад Мухадаг гэдэг аманд Шажинбаа гэдэг хүн булш ухсан. Олон шаазан таваг гарсан. Доошоо хатуу байсан 2 бүргэд ирээд суугаад байхад айгаад орхисон гэдэг юм. 

	Баруун Туулын Энх даажингийн Цагаан толгойн орой дээр 2 хүүхэд хурга хариулж явтал өвсөн дотор гозгор юм байжээ. Сугалах гэтэл болоогүй, ганхуулан хугалахад хүнд байжээ. Гэртээ аваад ирсэн алт байжээ. Хугархайг эрээд олоогүй гэдэг. 

	Угтаал цайдмын Ётуут гэдэг цойлдуу ганц өндрийн орой дээр дэрмээч Дэндэв гэдэг гарчээ. Гэтэл, хүрэл тогооны сэнж, амсар цухуйсан үзэгджээ. Түүнийг сан тавьж байсан номын цаасан дээр зураад авчээ. Гэртээ ирээд хэлсэн. Тэгээд буцаж очоод олох гэтэл олдсонгүй гэдэг. 

	Энэ мөн л худал оргүй зүйл биз ээ. Энэ Ётуутын зүүн урьд Тогоот гэж байдаг. Тэнд, Тогоо байсан гэдэг яриа бий. Энэ мэт мэдээ газар бүхэнд байдаг билээ. Миний багш Ням отчид Зэндмэн эрдэнийн чулуу гэж таван янзын судалтай чулуу байсан. Түүнийг хүзүүнээсээ зүүдэг байв. 

	Бас Галданбалжир гавж гэдэгт молор эрдэнэ гэдэг морины тархи шиг шар чулуу байсан. Тэр одоо санахад эртний эрмэл амьтны толгойн ясанд тогтсон болор байсан биз ээ. 

	Гончигжамбаа гэж маш уран хүн байсан. Богдод нэлээн юм хийж өргөсөн. Тэр бол савхны толгой дээр 12 салаа эвэртэй буга сийлдэг байсан тэр савх богдын юманд байх ёстой. Би тэр Гончигжамбаагаар ясан дээр жижиг юм сийлэх арга заалгаж нэлээд сурч байлаа, Тэгээд тэр хүн надад уртаар 2 см хоёр ясан заан үзүүлэв. Энэ 2 заан маш уран хийсэн байв. 

	Эх дагинын аймаг анх байгуулахад Дүйнхорын лойлон хийсэн. Тэр лойлон хааш хаашаа 20 чий байв. Лойлон гэдэг нь бурхны орон гэсэн юм. Энэ лойлонг хийхийн тулд энд тэндхийн гарамгай урчуудын ихэнхийг ирүүлсэн юм. Лойлон хийх ажлын даамал нь Цогтзандан цорж байсан ба Андуу нарын Тавхай бор, Бангайн аймгийн Чүлтэмсүрэн, Шүтээний аймгийн Дугаржав, Ложоо (хар-хүн), Сангийн аймгийн Цагаан Жамбаа (Энэ хүн хэрмэл Дамбийжанцанд хоёр нүдээ сохлуулан үхжээ) зэрэг хүмүүс оролцсон байна. Энэ Лойлонгийн голын сүмийн оройд Шагжийн маш жижиг бичсэн Жадамба хийсэн юм. (Шагж, толь бичиг зохиосон). 

	Далайчойнхор ван Богдод барын арьсаар хийсэн бүрээстэй гэр бэлэг болгож өгсөн бий. Мөн хивсэн бүрээстэй гэр өгсөн юм. 

	Өндөр Гэгээний бүтээсэн олон бурхад маш уран юм. Түүний хийсэн хосгүй сайхан уран хийцтэй Очирдарь Гандан дээр одоо байна. Энэ бол Монголын эртний урлагийн гайхамшигт бүтээлүүдийн нэг юм. 

	 


МУЗЕЙДЭЭ ҮЛДЭЭСЭН ҮЗМЭРҮҮД

	 

	Би музейд ажиллаж байхдаа зарим нэг юм хийж үлдээсэн. Үүнд: хамгийн нэгдүгээрт морин хуур хийж музейдээ өгсөн. Дуу сайтай болгох гэж хоёр дахин ширлэж, давхар мод хийсэн юм. Анх шинэ байхдаа овоо дуутай байсан. Одоо тэр хуур музейд бий. Хушаар том цагаан шатар хийсэн, эрээн модон хөлөгтэй, арслан, бар хүүтэй шатар музейд бий. Улаан хуваар хийсэн жижиг шатар бас нэгийг үйлдэж үлдээсэн. Тоглоомын зүйлүүдээс 20 гаруй хорлыг Гончиг гэдэг хүнтэй хамт хийсэн. Хар талх, нүүрс, цавуу, шавар, цаас холиход маш хатуу лав шиг болж хатдаг юм. Тэгээд хар тугалгаар бар хийж нойтон байхад нь хэв авч хийгээд сүүлд нь будаж янзлан хайрцаг хийлээ. Ингээд хайрцагтай хорол тоглоом бэлэн болох нь тэрдээ. 

	Музейдээ модоор нэлээд юм сийлж өгсөн. Үүнд: дөрвөн цагийн эргэлт гэж бий. Түүнд, өвөл, зун, намар, хавар айл амьтан хэрхэн аж төрөн амьдарч байгааг дүрслэн үзүүлсэн билээ. Жаран хашрын сувраг хийсэн. Үүнийг маш их хичээн, уран хийхийг хичээсэн юм. Мөн буга, мягмин, баж зэргийг хийж өглөө. Энэ зүйл одоо ч музейд байгаа. 

	Хөдөө гадаа явахдаа нэлээд юм олж ирдэг байсан. Бороогоос арслан зааны араа, Угтаал цайдмаас хүрэл зэвсэг тун их олсон. Үүнд: хүрэл зэв, махир хутга, гоёл чимэглэлийн хүрлүүд байна. Зайсан толгойн эндээс чулуун зэвсгийн үеийн дүүгүүр олсон, Тэр Музейд байна. Музейд эртний баатар, удган, чойжинг хийсэн. Одоо чойжин нь байна. Үүнээс гадна бичиг дурсгалын зүйлүүд нэлээд бий. 

	Гурван улсын гэрээг хуучин монгол бичгээр хичээнгүйлэн бичсэн бичиг одоо ч музейд байна. 

	 

	* * *

	 

	Эдгээрээс гадна, Дэндэв гуайн гар дээр өөрийн нь урлан хийсэн маш цэвэрхэн хийцтэй галын хайч, санжир, хусуур, сайхан хар хүрэн зандан ташуур, боовны хэв зэрэг зүйл байна. Эдгээрийн дотроос маш жижиг морины дүрс байна. Энэ морийг уран Гончигжамбааг дуурайж хийсэн юм гэж байна. Суурийн урт нь 15 мм, 5 мм-ийн урт, 1 мм толгойтой морь урласан байна. Энэ жижиг морийг сайн ажиглан харахад нэлээд тарган, тун цэвэрхэн харагдана. Бас маш гоёмсог зурсан Тумбааш үзүүллээ. Эв зүйгээр хамтран хүчээ нийлүүлэн амьдрахаар зохицолдсон дөрвөн амьтан, заан, сармагчин, туулай, шувуу бол энх тайвнаар зэрэгцэн орших орчин үеийн хүмүүсийн ахуй амьдралын тусгал болж байна шүү дээ. 

